
Lipaxuhu Xtamacatzinin

San Marcos

Xlipulactati Evangelios huantu talichuhuinan
xlatdmat Quimpuchinacan Jesucristo, hua uma
xla San Marcos xlicana pi ni lhuhua tachuhuin
huantu lichuhuinan, masqui xlicana pi ni luu
lhyhua huantu x14 lichuhuinan, pero huata hua
atzinu makan lata tzokcanit, ni xachuna huantu
tatzokli Mateo, Lucas y Juan.

Nac uma xtachuhuin San Marcos masiyuy Jesus
cumu la chatum chixcu huanti luu lakatiy xta-
scujut y ni tzinu jaxa hasta tlan namakantaxtikoy
huantu xlakayahuacanit. Xla na luu lacasquin
pi nacatziyahu pi hasta mismo Jesus xla man xli-
chuhuinancéan pi hua Xatalacsacni Chixcu y hua
xliminit laqui naniy caj quimpalacatacdny chuna
naxokonun quintalakalhincan.

Ni lichuhuinan nincocxni lacachilh Jesus, o lacu
luu quitaxtulh acxnilacachilh nac caquilhtamacu,
huata uma likalhtahuaka xman lichuhuindan xla-
tamat Jesus y lacu xcamatlantiy cristianos y xtla-
huay lhuhua laclanca tascujut, xahua lacu maknj-
calh y lacastacuanalh nac calinin.

Juan Bautista akchuhuindn nac desierto
(Mateo 3.1-12; Lucas 3.1-18; Juan 1.19-28)
1 Eé libro lichuhuinan huantu likantaxtulh xla-
tdmat Jesucristo Xkahuasa Dios lata lacu milh
mastay laktaxtut.



San Marcos 1:2 ii San Marcos 1:8

2 Chund litzuculh cumu la profeta Isaias xa-
makdan quilhtamacu titzoknulh xpalacata, chiné
xXuan:

Cmacan quiakchuhuind napulaniyan
laqui nacaxtlahuaniyan mintiji.

3 Caj lampara ticu quilhmimacha nac desierto an-
tani niticu lama cristianos y chiné huan:

“Cacaxtlahuanitit tiji antanicu luu tlan nalacmin
Quimpuchinacan;
camaxtunitit kantum tiji nima statua.”

4 Pus chund timinchitd Juan Bautista
xcaakmunuma cristianos nac desierto, xcahuaniy
pi catalakpalilh xalixcajnit xtapuhuancén y
natataakmunuy laqui Dios nacamatzankenaniy
xtalakalhincdn. 5 Xtamin takaxmatniy cristianos
huanti xtalamanalh nac Judea, chu xalac
Jerusalén; y acxni xlacan xtalitayay xalixcajnit
xlatamatcan, maktum xtahuan pi xlicana
xtalakpaliputun, Juan xcaakmunuy nac
kalhtuchoko Jordan.

6 Huantu clhakay Juan xlitlahuanit xmacchixit
camello, xtampulaktahuilay kantum cinturdn xla
xuhua, y xlihuayan lactzu xtuqui chu taxcat
huantu xmaclay nac caquihuin. 7 Acxni xcama-
kalhchuhuiniy cristianos chiné xcahuaniy:

—Niaj makas quilhtamacu mima achatum ti
atzinu lanca xlacatzucut huanti nipara tzind cma-
kalakchdn naclitanuy cumu la xtasacua nac-
xcutniy xacorrea xtatunun. 8 Aquit caj chuchut
ccaliakmununitan, pero xla nacaliakmunuyan
xlitlihueke Espiritu Santo.

Akmunucan Jests
(Mateo 3.13-17; Lucas 3.21-22)
9Ni limakas quilhtamacu Jesus tacaxli nac xca-
chiquin Nazaret huantu hui nac xmunicipio Gali-
lea, y Juan akmunulh nac xakalhtuchoko Jordan.
10 Acxni tacutli nac chuchut Jesus ucxilhli pi tala-
quilh akapun y Espiritu Santo xtactamachi nac
xokspun caj la actzu paloma. 11 Na acxnitiya
takdxmatli aktum tachuhuin mincha nac akapun,
chiné huanilh:
—Huix Quinkahuasa ti luu cpaxquiy, luu clipa-
xuhuay caj mimpalacata.

Akskahuini tzaksay Jests
(Mateo4.1-11; Lucas 4.1-13)

12 Acxnituncdn la takmunukolh, amda Espiritu
Santo lelh nac desierto antani niticu anan cris-
tianos. 13 Anta xlamacha Jesus tipuxam quilhta-
macu sacstu, xman hud quitzistancan xala caqui-
huin xtatalamdnalh. Akskahuini na anta xmat-
lahuiputun talakalhin pero Jesus makatlajalh, y
acalistan tdmilh xangeles Dios, tamaktakalhli.

Jesus matzuquiy xlitascujut nac Galilea
(Mateo4.12-17; Lucas 4.14-15)

14 Ni xlimakas quilhtamacu Juan Bautista
tamacnucalh nac pulachin, acxni Jesus taspitpa
nac Galilea y antd tzaculh camakalhchuhuiniy
cristianos lacu Dios xcamalacnunima tunuj tlan
latdmat. 15Y chiné xcahuaniy:

—Aya lakchanit quilhtamacu acxni
Dios namatzuquiy xasasti Xxtapéksit nac
caquilhtamacu. Calakpalitit  xalixcdjnit

mintalacapastacnican y cacanajlatit uma xasasti
xtamacatzinin huantu mastay laktaxtut.

Jestus  cahuaniy  catastalanilh  kalhatati
squitinanin
(Mateo 4.18-22; Lucas 5.1-11)

16 Maktum quilhtamacu acxni Jesus xtlahuama
nac xquilhtun xapupunu Galilea caucxilhli chatiy
squitinanin xtamajumdnalh xtzalhcdn nac chu-
chut, chatum huanicdn Simon y xtald huanican
Andrés. 17 Pero Jesus cahudanilh:

—Huixinin xchipananin squiti, quilastalanihuy
aquit naccamasiyuniyan la cachipacan cristianos
ti taktzankanit.

18 Xlacan tuncan tamakxtekli xtzalhcan y tasta-
lanilh.

19 Caj actzu tlahuampa Jesus ucxilhli Santiago
xkahuasa Zebedeo xahua xtald xuanican Juan;
xlacan xtatajumanalh nac aktum barco xtalaca-
chimanalh xtzalhcén. 20 Jesus na cahuanilh cata-
stalanilh y xlacan taakxtékmilh xtlatcdn Zebedeo
nac barco chu xmaktayananin y tastalanilh Jesus.

Chatum chixcu ti xmakatlajanit xespiritu ak-

skahuinit
(Lucas 4.31-37)

21T4chalh nac aktum cachiquin huanican Caper-
naum y acxni lakchalh quilhtamacu acxni huak
judios xtajaxa, Jesus tdnulh nac xpusiculancan
huantu huanican sinagoga y anta tzuculh cama-
kalhchuhuiniy lacchixcuhuin. 22 Putum cacs xta-
lacahudn acxni xtakaxmatniy huantu x1a xlichu-
huinama porque xla lata tu xcalimapeksiy xca-
huaniy la ti xlicana kalhiy limapeksin y ni caj

la xmakalhtahuakenacan judios. 23 Y acxnitiya
ama quilhtamacu na anta tanulh chatum chixcu
ti xakchipaninit xtalacapastacni akskahuini x1a
chiné quilhanilh:

24 —Huix Jesus xalac Nazaret, ¢ticu xpalacata
quilapektanuydhu? Huix caj tanita quilamaspu-
tuyahu, porque aquit clakapasan y ccatziy pi huix
huanti Dios lacsacnit laqui nascujnaniya.

25 Pero Jesus lacaquilhnilh ama xespiritu akska-
huini y chiné hudanilh:

—iCacs caquilhuanti y camakxtekti tama chixcu!

26 Ama xespiritu akskahuini masnoéknilh un y
lipecua tasalh pero juerza mactaxtulh ama chixcu.
27 Putum huanti antad xtalaydnalh tapécualh y
chiné tzuculh talakalhasquin:

—c¢Lacu eé quitaxtuy? ;Tucuya sastitacatzin? {Eé
chixcu kalhiy litlihueke tlan camapeksiy xespiritu
akskahuini y xlacan takalhakaxmata!

28 putum lacchixcuhuin xalac Galilea xtalichu-
huinan lata tu xla xtlahuay Jesus.

Jests mapacsay xputiyatzi Simon Pedro
(Mateo 8.14-15; Lucas 4.38-39)

29 Acxnj tatdxtulh nac pusiculan Jesus catdalh
Santiago chu Juan nac xchic Simon chu Andrés.
30 Litachuhuindncalh Jesus pi xputiyatzi Simon
xtatatlay y xketama nac Xticat porque xkalhiy
palha lhcuyat. 31 Jesus laktalacatzuhuilh antani
xm3a, macachipalh y lakasiyu maquilh, acxni-
tuncdn makxtekli Ihcuyat. Ama puscat taquilh y
tzuculh caxtlahuay para tucu nacatahuay.

Jesus camapacsay lhuhua tatatlanin
(Mateo 8.16-17; Lucas 4.40-41)

32 Acxni tzuculh tzisudn ama quilhtamacu
liminicalh Jesus lhuhua tatatlanin, nachuna
ti xcaakchipanit xtalacapastacni xespiritu
akskahuini. 33 Y xlihuak cristianos huanti
xtahuildnalh nac ama cachiquin tatamacxtumilh
hasta niaj lay xtatanukoy xchic Simo6n. 34 Jesus
camatlantilh lata tucuya tajatat xtakalhiy,
nachuna ti xcamactanuma xespiritu akskahuini
xlad catamdacxtulh. Acxni xcatlakaxtuy xla ni
xcamaxquiy quilhtamacu natachuhuindn ama
akskahuinanin porque xlacdn Xtacatziy ticuya
chixcu xuanit Jesus.

Jesus an calakatzalay lactzu cachiquin xla Gali-

lea
(Lucas 4.42-44)

35 Acxni nia cxkakakoy amda tzisni
chunacu capucsua xuanit Jesus taquilh y alh
kalhtahuakaniy Dios nac xquilhapdn ama
cachiquin. 36 Acxni talakdhua Simo6n Pedro
chu xamakapitzi xtamakalhtahuakén tzuculh
taputzay. 37Y acxni taquimadclalh tahudnilh:

—Lhuhua cristianos taputzaman.

38 Pero x14 cakalhtilh:

—Chu naandhu alacatunu cachiquin nima tlak
lacatzu tahuildnalh laqui nacalitachuhuinandhu
cristianoslacu Dioslacasquin natalatamay porque
caj hud xlacata quilimacaminit Dios.

39 Pus Jesus chund calakatzalalh lactzu cachi-
quinin huantu xcamapeksiy Galilea. Acxni xchan
nac aktum cachiquin xld xtanuy nac xpusicu-
lancan judios laqui anta nacalimakalhchuhuiniy



San Marcos 1:40 vii San Marcos 1:45

cristianos xtachuhuin Dios y huanti xkalhiy xes-
piritu akskahuini xcamatlantiy.

Jesus mapacsay chatum chixcu ti xkalhiy lepraj
tajatat
(Mateo 8.1-4; Lucas 5.12-16)

40 Maktum quilhtamacu laktalacatzuhuilh Jesus
chatum chixcu ti xkalhiy lipecudnit tajatat hua-
nican lepra. X1a lakatatzokostalh y chiné huanilh:

—Aquit ccatzly pi huix tlan naquimapacsaya,
para huix chund lacasquina caquimapacsani eé
quintajatat.

41 Jesus lakalhdmalh, xamdnilh nac xmacni y
chiné huanilh:

—Chuna clacasquin, lanchu tuncan capacsti.

42 Acxni chuna huanikolh ama tatatld tuncan
pacsli. 43 Jesus hudnilh pi caalh nac xchic, pero
limapéksilh:

4 —Niti cahuani lacu huix pacsnita; caj
Xxman caputza chatum cura laqui naucxilhdn
y camaxqui milimosna huantu Moisés
tilimapeksinalh natamastay acxni tapacsa huanti
xtakalhiy uma tajdatat, laqui acxni x1a naucxilhan
namaluloka y chund putum nacatzikocan pi aya
pacsnita ama mintajatat huantu xkalhiya.

45 Pero ama chixcu catihua tzuculh calitachu-
huinan huantu x1a xtlahuanit Dios y lacu xmapac-
sanit. Pus cajhuaxlacataJesusniajlay xtanuyacha
nac aktum cachiquin antanicu lhuhua xtzamacan,
pus huata caj xcamacnin xtlahuadn antanicu niti
talayanalh cristianos. Pero masqui chuna, xtamin
canihud xalanin xlacata natakaxmatniy xtachu-
huin.

2

Jesus mapacsay chatum chixcu huanti nilay
xtlahudn
(Mateo 9.1-8; Lucas 5.17-26)

INi limakas quilhtamacu Jestis ampa nac xaca-
chiquin Capernaum y lhuhua catzicalh pi anta xla
xchanit. 2 Lalihudn tatamacxtimilh lhuhua cris-
tianos hasta niajlay xtanukocan nac chiqui; Jesus
tzaculh camalactituminiy xtapéksit Dios lacu x1a
lacasquin natalatamay. 3 Chunacu xcatachuhui-
nama acxni tachilh kalhatati lacchixcuhuin xta-
pulimimdnalh puchexni chatum chixcu huanti
nilay xtlahudn porque xlilanca xluntuhuananit.
4 Pero cumu nilay xtalakchdn antanicu xui Jesus
porque xtzamacan huata tatahudcalh nac xakstin
chiqui y tamatakénulh pekstiy teja xmalakatancs
antani xui Jesus y antd talacmadctilh puchexni
huantu xlacma ama tatatld. 5 Acxni catcxilhli Jesus
piluu xtalipahudn xlacata tlan namatlantiy chiné
huanilh tatatla:

—Luu snun clakalhamanan y lata xlihuak min-
talakalhin cmatzankenaniyan.

6 Pero anta xtalayanalh makapitzin xmakalhta-
huakenacan judios, xlacan chiné tzuculh talacpu-
huan: 7 “¢Tucu xpalacata chuna likalhchuhuinéan
eé chixcu? Pus talalacataquima Dios; porque niti
anan ticu tlan matzankenanindn talakalhin sino
xman Dios.” 8 Pero cumu Jesus xcatziy tucu xlacén
xtalacpuhuamanalh chiné cahudanilh:

—¢Tucu xpalacata lantama chuna lilacpuhua-
natit huixinin? 9 Pus caquilahuanihu, ¢xattcu
atzinu nipara tuhua makantaxtican, pi acxni

nahuaniya chatum tatatla: “Mintalakalhin
huak cmatzankenaniyan”, osuchi  para
nahuaniya: “Lalihudn cataqui y catldhuanti”?
10 Pus lanchu camdan camasiyuniyan pi aquit
Xatalacsacni Chixcd y nachuna litam pi xlicana
ckalhiy litlihueke uu nac caquilhtamacu vy
caj quintachuhuin tlan climatzankenaninan
talakalhin.

Y chiné hudnilh ama tatatla:

11 —Huix cuaniyan, cataqui, casacti mimpu-
chexniy capit nac minchic.

12 Am4 tatatld pdla suacaj taquilh, sacli xpu-
chexni y taxtulh. Lhuhua huanti anta xtayanalh
huak taucxilhli luu xtalipaxuhuamanalh xtacacni-
nanimdnalh Dios, y chiné xtahuan:

—Necxni a xucxilhdhu lata tu ucxilhmandhu
lanchu.

Jesus huaniy castalanilh Levi
(Mateo 9.9-13; Lucas 5.27-32)

13 Acalistan Jestus ampa nac xquilhtun pupunu
xalac Galilea, anta talakchalh lhuhua cristianos
y x1a tzuculh camakalhchuhuiniy. 14 Acxni aya
xquitaspitma ucxilhli xkahuasa Alfeo xuanican
Levi, x14 xui nac xtanquilhtin chiqui xcamatajiy
huanti xtalakaxokonuniy gobierno xalac Roma, y
chiné hudanilh:

—~Caquistalani.

Levilalihuan suacaj tayalh y stalanilh.

15 Acalistan Jesus alh huayan nac xchic Levi
xla cataalh xdiscipulos; antani camahuicalh na
tdmilh tahuayan lhuhua xmatajinanin impuestos
xahua amakapitzin huanti xtalacpuhuaniy
judios pi maktum xtalaktzankatayanit, y nitu

xcaliucxilhcan; porque canihud antani xlapulay
Jesus hua eé lacchixcuhuin huanticu xtastalaniy.
16 Makapitzin xmakalhtahuakenacdn judios
xahua fariseos acxni taucxilhli pi Jesus putum
xcatahuayama amakolh lacchixcuhuin chiné
tahuanilh xtamakalhtahuakén:

—Chi la ama mimakalhtahuakenacan, ¢lacu
calitahuayama xmatajinanin impuestos xahua
maklakalhinanin lacchixcuhuin?

17 Acxni cakalhakaxmatli Jesus huantu xtaqui-
lhuamadnalh cahuanilh:

—Ni tamaclacasquin doctor huanti nj tatatlay
sino huanti tajatatlay. Aquit ni cminit cahuaniy
natalakpaliy xlatamatcan huanti tapuhudn lac-
tlan cristianos sino huanti maklakalhinanin.

Jesus kalhasquincan lacu lilakachixcuhuinancan
acxni kalhxteknincdn
(Mateo 9.12-17; Lucas 5.33-39)

18 Maktum quilhtamacu acxni xtamakalhta-
huakén Juan xahua xlacan fariseos xtalakachix-
cuhuimdnalh Dios y xtakalhxtekninit, makapitzin
cristianos taldkmilh Jesus y chiné takalhasquilh:

—¢Tucu xpalacata huanti camakalhtahuakenit
Juan Bautista xahua xtamakalhtahuakencan
fariseos ankalhina takalhxteknin  laqui
natalakachixcuhuiy Dios, chinchu huanti huix
camakalhtahuaképat ni takalhxteknin xlacata
natalakachixcuhuinan?

197esus cakalhtilh:

—c¢Lacpuhuanatit huixinin pi tlan nata-
kalhxteknin huanti cahuanicanit natadn nac
aktum putamakaxtokni lihudn antd cataldhui
ama kahuasa huanti tamakaxtokma? Para



San Marcos 2:20 xi San Marcos 2:25-26

catalahui tamakaxtokni nilay natakalhxteknin
o ni natahuaydn. 20 Pero nachdn quilhtamacu
acxni nasputa pupaxcua y ama kahuasa naan
makat alacatunu cumu la aquit cama okspulay,
entonces xlacan taamdanalh takalhxteknin masqui
niti cacalimapéksilh.

21°Porque huanti takaxmata huantu aquit cli-
chuhuinany quilipahudn chiné quitaxtuy; ni anan
cristianos ti nalaktzapay mactum lakuan ves-
tido y nalilaktzapay actzu xasasti lhakat, porque
acxni nachekecan ama lhakat, xasasti nataak-
tumiy y lihuaca naxtita xalakuan y atzinu tlak
lanca nataxtita y nichund la xuanit. 22Y nachuna
litim niti pumajuy xaskata pulque nac xalakuan
xmakxuhua borrego, porque xasasti pulque tzu-
cuy catlan y mapankay xmakxuhua borrego, pus
caj laktzankay pulque xahua xuhua. Por eso
majucan xaskata pulque nac xasasti xmakxuhua
borrego.

Xdiscipulos Jests taitilhay trigo acxni niti scuja
(Mateo 12.1-8, Lucas 6.1-5)

23 Maktum quilhtamacu acxni niti cscuja Jesus
xtipuntaxtuma aktum catuhuan antanicu chan-
canit trigo, y xdiscipulos tzuculh taitilhay xta-
hudcat. 24 Acxni xtatipuntaxtumanalh makapitzin
lacchixcuhuin cahuanican fariseos chiné talihua-
nilh:

—Ama3, sticuxpalacata taliimanalh trigo minta-
makalhtahuakén acxni niticu scuja?

25-26 Pero Jesus chiné cakalhtilh:

—¢Pi necxni alikalhtahuakayatit huixinin nac
likalhtahuaka pi makan acxni xapuxcu cura xu-
anit Abiatar, maktum quilhtamacu rey David
xcatatzincsnima xcomparfieros pus x1a tanulh nac
pusiculan y catdhualh xcompafieros xtasiculanat-
lahu caxtilanchahu huantu ni xlihuatcan xuanit,
porque caj xman curajni xlihuatcan xuanit?

27Jesus chiné cahuanipa:

—Eé quilhtamacu acxnijaxcan calimaxquicanit
cristianos laqui nacalimacuaniy, y ni hua cali-
maxquicanit xlacata caj natalipatinan. 28 Por
eso aquit Xatalacsacni Chixcua naccahuaniy cris-
tianos huantu tlak nacalimacuaniy eé quilhta-
macu acxni jaxcan.

3

Jesus mapacsay chatum chixcu ti cscacnikonit

xmacdn
(Mateo 12.9-14; Lucas 6.6-11)

1 Maktum quilhtamacu Jesus tanupd nac ak-
tum xputamakstoknican judios huantu huanican
sinagoga, anta xlahui chatum chixcu ti cscacni-
konit xmacdn. 2 Pero makapitzin fariseos luu
xtaquiclhcatzaniy Jesus y xlacan xtaskalajmanalh
para ticu namatlantiy ama quilhtamacu acxni
lihuancan para ticu nascuja, laqui huij nahuan
tu nataliyahuay y tlan natamalacapuy. 3 Pero
Jesus aya xcatziy tdcu xlacan xtalacapastacma-
nalh y chiné huanilh ama chixcu huanti cscac-
konit xmacan:

—~Catat y uu calacantaya.

4Y chiné cakalhdsquilh xamakapitzin huanti
xtaquiclhcatzaniy:

—¢Tacu huixinin puhuanatit atzinu tlan tla-
huacan eé quilhtamacu acxni lihuancan ticu nas-
cuja, pi huantu tlan osuchi huantu nitlan? Para
chatum chixcu amaja niy, ¢pi tlan maktaya-
nican xlistacni, osuchi calaktzankakelh masqui
niti camaktayalh?

5 Pero xlacan cacs tatayalh nitu takalhtinalh.
Jesus sitzilh pero xcalaklipuhualacama porque
xlacan ni xtaakataksputun pi atzind limacudan
nacamaktayacan cristianos lata tucuya quilhta-
macu. Chiné huanipa ama chixcu:

—Castonkti mimacan.

Ama chixcu stonkli xmacan y tuncan caxlalh
lata xmacascacnit. 6 Fariseos pala tataxtulh y tzu-
culh talitalacchuhuindn amakolh huanti xtataya-
nalh Herodes lacu natatlahuay laqui natamakniy
Jesus.

Lhuhua cristianos tatamakstoka nac xquilhtun
pupunu
7 Pero Jesus tatampuxtulh catdalh xdiscipulos
nac xquilhtin pupunu, lhuhua lacchixcuhuin
xalac Galilea tastalanilh. 8 Acxni catzicalh lata
xla xcamatlantiy tatatlanin y lacu xtlahuay lac-
lanca licacnit tascuyjut, lhuhua cristianos taladkmilh
xalac Judea, xalac Jerusalén, xalac Idumea, chu
huanti xtalamanancha aliquilhtuan kalhtuchoko
Jordan, chu xalac Tiro y Sidon, tamilh takaxmatniy
huantu x1ad nahuan y huantu natlahuay xtascujut.
9Y Jesus cahudnilh xtamakalhtahuakén xlacata
nalikalhican aktum barco nac xquilhtun chuchut
antani natajuy para taji natatoklha xlilhuhua cris-
tianos. 10 Porque lhuhua tatatlanin huanti x1a

xcamatlantinit y putum xtalaktalacatzuhuiputun
laqui nataquixamay. 11Y huanti xcakalhiy xes-
piritu akskahuini, acxni xtaucxilha Jesus xlacan
xtalakatatzokostay y chiné xtatasay:

—Huix Xkahuasa Dios.

12 Pero Jesus xcamaquilhcacsay laqui ni nata-
huan ticuya chixcu xuanit.

Jesus calacsaca kalhacutiy xapostoles
(Mateo 10.1-4; Lucas 6.12-16)

13 Acalistan Jesus talacacxtutdhui nac aktum
kestin y anta catasanilh camakeéstokli makapitzin
lacchixcuhuin huanti xla xlacasquin, y huanti
taldkmilh 14 calilhcalh kalhacutiy huantiluu naca-
talatapuliy y naan camascujuy natalichuhuinan
lacu Dios lacasquin natalatamay cristianos. 15Y
xld camaxquilh limapeksin chu litlihueke laqui
tlan natatamacxtuy xespiritu akskahuini huanti
camakatlajanit. 16 Hud umakolh xtacuhuinicdn
huanti calacsaccalh: Simon huanti xla limapa-
cuhuilh Pedro; xawa xtala Andrés, 17 Santiago
xahua Juan xcamanan Zebedeo, huanti x1a cali-
mapacuhuilh Boanerges, eé tachuhuin huam-
putun Xcamadn Jili; 18 Andrés, Felipe, Bartolomé,
Mateo chu Tomds; Santiago xkahuasa Alfeo; chu
Tadeo; Xahua Simoén, eé chixcu xapulh xcata-
tapeksiy makapitzin lacchixcuhuin xcahuanican
cananistas; 19 xahua Judas Iscariote huanti aca-
listdn macamastalh Quimpuchinacan Jesus.

Liyahuacan Jesus pi kalhiy xtapuhudn
akskahuini
(Mateo 12.22-32; Lucas 11.14-23; 12.10)

20 Acalistan Jesus alh catalaktuncuhuiy xdisci-
pulos nac aktum chiqui antani xtatamakxteka,
luu lhuhua litum tastokparaca y niaj xtakalhiy
quilhtamacu natahuaydn. 21 Acxni tacatzilh xlita-
lakapasni Jesus huantu xtlahuama taldkmilh xla-
cata natalén, porque xuancdn pi caj xlakahuitima.
22Y nachund xmakalhtahuakenacdan judios huanti
xXtaminitancha nac Jerusalén chiné xtahudn:

—Eé chixcu hua tascujma Beelzebu xapuxcu
diablo, y caj xlitlihueke Beelzebu calitamacxtuy
Xespiritucdn akskahuini.

23 Pero Jesus cahudanilh catatalacatzuhuilh y
tzuculh calixakatliy aktum takalhchuhuin y chiné
cahudnilh:

—¢Lacu huixinin lacpuhuandtit pi huanti tas-
cujma akskahuini pi tlan talamakasitziy huati-
yalitim akskahuini? 24 Lata tu aquit quilali-
yahuaydhu chiné quitaxtuy: para aktum cachi-
quin putum cristianos caj tzucuy talamakasitzi-
tahuilay y talataratlahuay, ama cachiquin nilay
makas catitapalhilh porque cristianos natataka-
huanikoy. 25Y chunalitum para nac aktum chiqui
antani putum tahuildnalh xlakahuasdn chatum
chixcu, pero xlacan caj natzucuy talamakasitzi-
tahuilay, pus xlacan nilay catitatapalhilh porque
palaj natalatamacxtuy. 26 Pus hua ccalihuaniyan
para akskahuini natatapajpitziy y natatzucuy
lalacataquiy sacstucan nilay makas catitatapa-
lhilh sinoque anta natalaksputa.

27 °Nilay makkalhanancan chatum tlihueke

chixcd para ni pulh namakatlajacan y
nachihuilican y acxni aya makatlajacanit tlan

tanucadn nac xchic y makkalhankocan lata tu
kalhiy, y nachuna la ctlahuanit akskahuini.

28 ’Xlicana ccahuaniyan pi Dios tlan
camatzankenaniy cristianos huak xtalakalhincdn,
y nachunad para tucu taliquilhdn ni lactlan tachu-
huin. 29 Pero huanti calahud nalikalhkamandan
huantu x1a luu lacatancs catziy pi hua xtascujut
Espiritu Santo xla nilay catimatzankenanicalh

xtalakalhin sinoque canecxnicahua xla len
xXcuenta.

30 Hua chund calihudnilh porque xlacan xtaqui-
lhuamanalh pi x1a xkalhiy xespiritu akskahuini.

Xtzi Jesus xahua xnatalan talikalhasquinindn
(Mateo 12.46-50; Lucas 8.19-21)

31Y na acxnitiya tachilh xtzi Jesus xahua xna-
talan, pero xlacan quilhtin tatayalh y caj tamata-
saninalh. 32Y huanti anta acxtum xtatahuildnalh
antani x1a xui Jesus chiné tahudanilh:

—Taputzamadn mintzi xahua militalakapasni,
antd tayanancha quilhtin.

33 Pero x14 chiné cahudnilh:

—¢Ticu quintzi, y ticu quinatalan?

34Y putum calacaucxilhkolh huanti antd xtahui-
lanalh, chiné chuhuinampa:

—Huda umakolh quintzi xahua quinatalan.
35 Porque lata ticuya cristiano huanti tatlahuay
xtapaxuhudn Dios hua tamakolh quintzi xahua
quinatalan.

4

Xatakalhchuhuin chatum chanand
(Mateo 13.1-9; Lucas 8.4-8)

1Jesus tzucupd camakalhchuhuiniy cristianos
nac xquilhtun pupunu y luu lhuhua tastokcalh
antani xla xui. Pus hua Jesus litajulh nac aktum
barco huantu anta xui nac xquilhtdn chuchut, x1a
antd culucs tadhui y putum cristianos tatadhui nac
xquilhtan chuchut. 2X14 tzaculh calimakalhchu-
huiniy cristianos caj la lactzu cuento laqui huak
nataakataksa huantu xcahuaniy, chiné catachu-
huinalh:

3—Luu caakatdkstit huantu naccalixakatliyan:
Maktum quilhtamacu xui chatum chanana x14 alh
chan xatalhtzi xlichdnat. 4Y acxni cxpuyutilhay
xtalhtzi xlichdnat makapitzi tamacha nac tiji, tam-
incha lactzu spitu y tasacuaquikolh. 3 Huantu
tamacha xlichanat nac cachihuixni antanicu ni
lhuhua xkalhiy tiyat palaj pulhli. ¢ Pero acxni
taxtulh chichinina palaj scacli porque ni pulhmdn
xtamatzankenit xtankaxekcdn. 7 Lhuhua xli-
chédnat tatamachd nac calhtucunin y ni makas
qullhtamacu ama tachanan lakpunkolh, pero
atzinu lhtucun pdlaj stacli, aklhtulumikolh y ni
maxquilh quilhtamacu natastaca. ® Pero maka-
pitzin xlichanat tatamachd nac xatlan tiyat y luu
tlan tastacli lactzu lichanat y lhuhua tamastalh
xtahuacatcan. Hui tu mastalh puxamacahu xtal-
htzi caj akatum, y hui tu mastalh tutumpuxam, y
makapitzi aktum ciento.

9 Entonces xla chiné cahudnilh:

—Huanti takalhiy =xtakencdn catakaxmatli
quintachuhuin y cataakataksli.

Jests hudn tucu xlacata calihuadn caj la actzu
cuento
(Mateo 13.10-17; Lucas 8.9-10)

10 Acxni cata sacstucan tatamdakxtekli Jesus
xahua xdiscipulos y makapitzin huanti ankalhina
xcatalatlahudan xlacan talaktalacatzuhuilh y taka-
lhasquilh ticu xuamputun ama takalhchuhuin.
11TJesus chiné cahudnilh:

—Xlicana, huixinin Dios camaakataksnipu-
tunan lacu x1a lacasquin catalatamalh cristianos
huanti natapeksiniy, pero hud lata xlimakapitzin
cristianos masqui ccatamalacastucniy huantu
xlacan talakapasa nipara chuna catitalacputzalh
lata nataakataksa. 12Y chund masqui lhuhua
huantu cataucxilhli tu aquit ccatlahuay,
natatamakxteka caj ldmpara nitu taucxilhli;
masqui caquintakalhakaxmatli huantu
cchuhuinama nitucu catitaakataksli. Y para
ni natacanajlay lata lacu Dios calixakatliy
xtalakalhamanin x14 nilay caticamatzankenanilh
xtalakalhincan.

Jesus malacaputuncuhuiy xatakalhchuhuin
chanand

(Mateo 13.18-23; Lucas 8.11-15)

13Y Jesus cahuanipa huanti takalhdsquilh:

—Para huixinin ni akataksatit eé xatakalhchu-
huin chanana huantu nipara tuhua, ¢pi lihuaca
chu naakataksatit xamakapitzi takalhchuhuin
huantu nacticahuaniyancu acalistan? 14 Ama
chixcd huanti alh chan xlichanat xtachuna
quitaxtuy huanti liakchuhuindn xtachuhuin
Dios. 15 Ama tachandn huantu tatamacha
nac tiji talitaxtuy cumu la cristianos huanti
takaxmata xtachuhuin Dios, pero minacha
akskahuini y matakenukoy ama tachuhuin

huantu xchancanit nac xnacujcan. 16 Amalichdnat
huantu tatamacha nac cachihuixni nachuna
talitaxtuy cristianos acxni takaxmata xtachuhuin
Dios, luu talakatiy y talipahuan Dios. 17 Pero
cumu ni pulhmdan xkalhiy xtankaxek ni tayanilh
acxnj para tdcu caliokspulay osuchi caliaksancan
pi talipahuan Dios o caliputzastalacan, xlacan
talipuhudan y talimakxtektayay. 18 Ama
lichdnat huantu tatamacha nac calhtucunin,
nachuna talitaxtuy cristianos huanti takaxmata
xtachuhuin Dios, 19 pero cumu tlan cxlatamatcan
atzinu taliakatiyun Xxtumincdn y lata tucu
talakatiy, chund taliaklhtulumiy xtacanajlatcan
y ni camaxquiy quilhtamacu natamastay
xtahuacatcdn. 20 Ama lichdnat huantu tatamacha
nac xatlan tiyat y tamadstalh xtahuacatcan
talitaxtuy cristianos huanti takaxmata
xtachuhuin Dios, tacanajlay, talipahuan vy
talaktzaksay taliscuja nac xlatamatcan, chuna
tamastay xtahuacatcan: huintu tamastay
puxamacdhu y huintd tamastay tutumpuxam
osu aktum ciento caj lata chatunu cristianos.

Xatakalhchuhuin aktum lampara
(Lucas 8.16-18)

21Y Jesus cahuanipa:

—¢Lacu huixinin catziyatit, pi huanti kalhiy ak-
tum lampara pi caj la namapasiy natamacnuy nac
Xtampin xputama? ¢Osuchi naliakpulonkxuiliy
aktum cajon? Pus huanti kalhiy aktum lam-
para huata huiliy talhman laqui mdakat namak-
skoy. 22 Nachund nilay tucu tzek tlahuacan para
ni juerza natasiyuy lakasiyu, y huantu caj tzek

licatzican para ni calakudn natamakxteka. Para

aktum quintachuhuin nilay akataksatit namin

quilhtamacu acxni huak naakataksatit. 23 Hud

xpalacata ccalihuaniyan, para huixinin kalhiyatit

mintakencan caakatakstit quintachuhuin.
24Jesus cahuanipa:

—Lihuana caakatdkstit huantu kaxpatpatit
porque chuna la lacasquinatit xtatldhualh cris-
tlanos milacatacan nachund la lamaktayayatit,
pus nachunda Dios calikalhimdn huixinin huanti
kaxpatpdtit xtachuhuin. 25 Pus huanti laktzaksay
akataksa ama xatlan talacapastacni huantu
kalhiy atzini namaxquicancu; pero huanti ni
laktzaksaputun akataksa huantu kalhiy xla
namaklhtikocdn hasta masqui caj xmanhua
huantu kalhiy.

Xatakalhchuhuin lichdnat nima sacstu staca
26Jesus chiné cahuanipa:

—Xtapéksit Dios na chiné quitaxtuy cumu la
chatum chixcu ti an chan xtalhtzi xlichdnat nac
xpucuxtu. 27 Acalistdn x14 4n nac xchic laqui
najaxa y nalhtatay. Makas quilhtamacu nalaca-
tzalay y ama lichanat lakpun, pulha, pero xla ni
catziy lacu stacma porque hua tiyat mastacama.
28 Amad lichdnatlakpun, pulha, taxtuniy xtankaxek,
staca, xanay y acalistdn mastay xtahuacat. Pero
eé tachanan huak ctiyat tiyalh huantu listacli osu
lilatamay. 29 Pero acxni lakchdn xquilhtamacu
lata catlanit huata an iy xtahudacat xtachanan.

Xatakalhchuhuin lichdnat nicuma pdlaj staca
(Mateo 13.31-32; Lucas 13.18-19)
30Jesus huampa:

—c¢Lacu lacpuhuandtit dmaj tzucuy xtapéksit
Dios uu nac caquilhtamaca? Osuchi ¢ticuya
takalhchuhuin tlan tamalacxtumiydhu? 31 Xta-
chund amaj tzucuy cumu la xtalhtzi mostaza acxni
chancan nac tiyat. Eé lichanat hua atzinu tlak
lactzu xatalhtzi quihui nicuma lacapdlaj staca y
lanca quihui huan. 32 Pero acxni chancan xla
tzucuy staca y luu talhmdan huan; y nitucu maka-
lakchan, y hasta luu laclhman xmakxpinin tax-
tuniy, pus hasta lactzu spitu tlan tatlahuay anta
xmasekecdn nac xakan y catuhuaj lactzu spun
anta tajaxa.

Jesus ankalhin lichuhuinan caj la cuento
(Mateo 13.34-35)

33Y Jesus ankalhin xcalimakalhchuhuiniy cris-
tianos caj la cuento nac xtakalhchuhuin laqui
huak nataakataksa huantu xcahuaniputun. 34 X14
nitu xcalitachuhuinan para ni juerza nacatama-
lacxtuminiy huantu xlacan xtalakapasa; y para
xdiscipulos ni huak xtaakataksa acalistan xla xca-
malactituminiy huantu xcahuaniputun.

Jestis macacsay un xahua takeyahuand
(Mateo 8.23-27; Lucas 8.22-25)

35 Ama quilhtamacu acxni aya tzisualh chiné
cahudnilh xdiscipulos:

—~Cadhu aliquilhtutu pupunu.

36 Pero lhuhua cristianos tatamdakxtekli nac
xquilhtun chuchut, xtamakalhtahuakén tatajulh
nac barco antani xtajuma Jesus huantu aya xli-
kalhkalhimdcalh. Makapitzi barcos na tastalanilh
antani xama Jesus. 37-38X14 alh nac xtankén barco

y tiyalh aktum acxticat y antd tdmalh laqui nalh-
tatay. Pero caj lipuntzu takétalh palha un, tzuculh
takeyahuay pupunu, tajukolh chuchut nac barco
aactzu ni tatzadmalh. Entonces xdiscipulos taalh
tamalakahuaniy y chiné tahudanilh:

—Makalhtahuakend, cataqui. ¢Lacu pi ni min-
cuenta huix xlacata amandhu muxtuyahu?

39 Jesus taquilh, limapéksilh catdcacsli un y
chiné huanilh pupunu:

—iCacs catahuila y niaj catakeyahual!

Ama un xahua pupunu cacs tatahuilakolh y
catziyancsuanankolh. 40 Jesus chiné cahudnilh
xtamakalhtahuakeén:

—¢Tucu xpalacata mari lipecuanatit? ¢Nicu chu
alh milicamamacan, chinchu huanatit pi quilali-
pahuandhu?

41Pero xlacdn caj cacs xtalacahuankonit porque
luu lan xcamakeklhanit huantu xtlahuanit Jesus y
xman hua tlan chiné xtalahuaniy sacstucan:

—¢Ticu cahua eé chixcu huanti talapulayahu,
pus hasta camapeksiy un xahua pupunu y xlacan
takalhakaxmata?

S

Chatum chixcu xalac Gadara xmakatlajanit xta-
lacapastacni akskahuini

(Mateo 8.28-34; Lucas 8.26-39)

1 Ni xlimakas tdchalh nac aktum cachiquin
huanicdn Gadara aliquilhtutu pupunu. 2 L&
tacutli Jesus nac barco lakmilh chatum chixcu
huanti xakchipanikonit xtalacapastacni akska-
huini. 3 Ama chixcu x14 xcatasapulay nac capu-
santu y luu lixcajnit xlicatziy niti lay xmakatlajay

xlacata nachihuilican. 4 Maklhuhua tzaksdcalh
lilacchicalh cadena nac xtantiun xahua cxmacan
pero xlacputxa y nitu xcaliucxilha. 3> Tantacu
tantascaca xtasatapuliy nac cakestinin xahua
capusantu, y sacstu xlimatakehuican chihuix.
6 Makatci xmima Jesuds acxni Ucxilhli, tokosun
lakmilh y acxni chalh nicu xui lakatatzokdstalh.
7-8 Pero Jesus limapéksilh:

—Huix xespiritu akskahuini, camactaxtu tama
chixcu.

Lata xek tasalh chiné kalhtilh:

—TJesus Xkahuasa Dios xala talhmdn, ¢tticu xpa-
lacata quilalipektanuyahu? Lanca litlan ccasqui-
niyan ni naquilamapatiniyahu.

9Jesus kalhdasquilh:

—¢Tdcu huanicana?

Ama xespiritu akskahuini chiné kalhtinalh:
—C(litapacuhuiydhu Legion porque

quilhuhuacan huanti cmactanumandhu eé
chixcu.

10 Luu lanca litldn tasquinilh Jesus xlacata ni
nacamacdn alacatunu pulataman. 11Y antd la-
catzu nac kestin xtalapulay max cumu aktiy milh
paxni, 12 acxni taucxilhli amakolh xespiritu akska-
huini luu lanca litldn tasquinilh Jesus y chiné
tahuanilh:

—~Caquilamaxquihu quilhtamacu nactanuydhu
nac amakolh paxni talayanalh tanu lacatzu.

13 Jesus camaxquilh quilhtamacuy, y amakolh
xespiritu akskahuini antd tamactanulh. Pero
amakolh paxni tzdaculh takosnun, taalh nac ak-
tum talhpdn, tatajuchd nac chuchut y anta tajic-
suakolh.

14 Amakolh huanti xtamaktakalhmdnalh paxni
acxni taucxilhli lacu tanikolh paxni, tapecudaxnilh,
takosun tatzalalh y canihud nac tiji chu nac
cachiquin talichuhuinalh huantu xcaokspulanit,
y lhuhua cristianos tamilh taucxilha huantu xlanit.
15 Acxni tachilh antani xyd Jesus, taucxilhli ama
chixcu huanti xapulh xkalhiy xespiritu akska-
huini, antad x14 culucs xui y niaj xkalhiy lixcaj-
nit xtalacapastacni. Pero xlacan xtapecuaniy.
16 Makapitzin cristianos huanti xtaucxilhnit ama
chixcu acxni tamactaxtulh xespiritu akskahuini
y acxni tanikolh amda paxni antani tatanulh, tzu-
culh talichuhuindn. 17 Pero acxni tlan taaka-
taksli huantu xtlahuanit Jesus tzuculh tahuaniy
xlacata catldhualh litldn catatampuxtulh nac xca-
chiquincan. 18 Acxni Jesus tajulh nac barco,
ama chixcu huanti xapulh xkalhiy xtalacapas-
tacni akskahuini chiné huanilh:

—~Catlahua litlan, quimaxqui quilhtamacu nac-
stalaniyan.

19 Pero Jesus ni tlan tlahudnilh huantu xmak-
squima huata chiné hudnilh:

—~Cacalakpi militalakapasni nac minchic, caca-
limakalhchuhuini lacu Dios lakalhamanitan y
mapacsanitan.

20 Ama chixcu alh, x1a tztculh lichuhuindn lacu
Dios xmaktayanit, y huanti xtakaxmata luu xta-
cacniy Jesus caj xpalacata xtascdjut huantu xla
xcatlahuay, canihud xlichuhuinancdan Jesus anta
nac amda akcdhu cachiquin xcahuanicdn Deca-
polis.



San Marcos 5:21 XXV San Marcos 5:30

Chatum puscat xamaniy clhdkat Jesusy pacsa
(Mateo 9.18-26; Lucas 8.40-56)

21 Acxni Jesus quitaspitli aliquilhtutu pupunu y
tacutli cbarco lhuhua cristianos tatamacxtuamilh
nac xquilhtun chuchut antanicu x1a xlaya, y anta
xl4 tzuculh camakalhchuhuiniy. 22 Caj lipuntzu
chilh chatum xapuxcu mapeksina xalac xpusicu-
lancan judios Xuanican Jairo. Acxni Ucxilhli Jesus
alh lakatatzokostay, 23 y chiné hudnilh:

—Quintzumat luu snun tatatlay y amaja niy,
catlahua litlan caquintapinac quinchiclaqui huix
naliacchipaya mimacan, namapacsaya y lipaxuhu
nalatamay.

24 Pus Jesus tadalh pero luu xtzamacan nac tiji
hasta xlalakxquititilhacan. 25 Y nac xlakstipan
cristianos xmakmima chatum puscat huanti aya
xkalhiy akcutiy cata lata xtatatlay cstajmakama
kalhni y necxni cxuncniy antani xtakahuinit.
26 'Y Thuhua doctores xtacuchinit pero caj lan
Xtamapatininit porque nitucu xtatlahuaninit, caj
lan xtamaklhtinit xtumin huantu xla xkalhiy y
lihuaca xtasnunima. 27-28 Hua xpalacata acxni
kaxmatli lata xlichuhuinancan Jesus xla chiné
lacpuhua: “Huatiya para xacquixamanilh tzinu
clhdkat eé quintajatat amaj pacsa.” Cumu luu
xtzamacdan x1a lakasiyu laktalakatzuhuilh y tzek
xamadnilh clhakat Jestus. 29 Tuncan tachoékolh
xkalhni y maklhcatzilh pi aya xpacsnit. 30 Pero
Jesus catzilh pi xlitlihueke huantu xkalhiy xmacni
xlipacsnit chatum. XI4a talakaspitli, tzuculh laca-
putzandn antani xtayanalh cristianos, y chiné
kalhasquininalh:

—¢Ticu Xdmalh quilhakat?

31Xdiscipulos takalhtilh:

—Huix ucxilhpat pi lhuhua tzamacan y catihua
quitoklhman, todavia kalhasquininana: “¢Ticu
xamalh quilhakat?”

32Pero Jesus lacaxtum xlacaputzanama xlacata
nalacamaclay ticu cxamaninit clhdkat y xmapac-
sanit. 33 Am4a puscat xcatziy pi hud xmapacsa-
canit por eso tzuculh lipecudn, clhpipima tala-
catzuhuilh antani xya Jesus, talakatatzokdstalh
nac xlacatin, hudnilh pi hud cxamaninit clhakat y
xXmapacsanit. 34 Jesus huanilh:

—Huix pacsnita porque canajlanita pi aquit
tlan nacmapacsayan, lipaxuhu capit nac minchic
porque lanchu aya pacsnit mintajatat.

35 Jests chunacu xchuhuinama acxni tachilh
makapitzin cristianos xlacan tamincha nac xchic
Jairo. Chiné tahudanilh xtlat ama tzumat:

—Puntzujcu nilh mintzumat, huata masqui niaj
catapi makalhtahuakena Jesus.

36 Pero Jesus ni litakatzankelh huantu xlacan
xtaquilhuamdanalh y chiné huanilh Jairo:

—Huix chunacu caquilipdhuanti y ni capé-
cuanti.

37 Ni lacasquilh putum natastalaniy sino caj
xman Pedro, Santiago xahua Juan xtaSantiago.
38 Acxni tachalh nac xchic Jairo, Ucxilhli pi lhuhua
xtzamacdan y huak xtasamakocalh y xtalipuhua-
manalh. 39Jesus tdnulh nac chiqui y cahuénilh:

—¢Tucu xpalacata litasapatit y lipuhuampatit?
Pus tama tzumat caj lhtatama, ni xanin cumu la
huixinin lacpuhuanatit.

40'Y huata caj tzuculh talilitziyan xtachuhuin.
Jestus cahuanilh xlacata putum catataxtulh, caj

xman xtzi xahua xtlat ama tzumat y huanti xcata-
minit catatdnulh antani xma ama tzumat. 41 Jesus
macachipalh ama tzumat y huanilh:

—Talita cumi —umd tachuhuin huamputun:
Huix cuaniman, tzumat, cataqui.

42 Y amda tzumat cajcu xakcutiy cata xuanit,
tuncan taquilh y x1a tzuculh tlahuan. Y huanti
xtaucxilhmanalh cristianos tzaculh tapaxuhuay.
43 Acalistdn Jesus calimapéksilh xnatlatni xla-
cata ni natalichuhuinanla malacastacudnilh xtzu-
matcan y na cahudnilh catamdhuilh.

6

Jesus an camakalhchuhuiniy xtachiqui nac

Nazaret
(Mateo 13.53-58; Lucas 4.16-30)

1 Acalistan Jesus tatampuxtupd y catdalh
xdiscipulos nac xcachiquin antani xla cstacnit.
2 Maktum quilhtamacd acxni huak judios
xtajaxa, Jesus tdnulh nac xpusiculancan y
tzuculh camasiyuniy cristianos xtapéksit Dios.
Huanti xtakaxmata caj cacs xtalilacahuan
xtachuhuin porque ni xtaakataksa nicu xtiyanit
talacapastacni. Makapitzi chiné tzuculh
talahuaniy:

—¢Nicu cahud catzinilh putum ama lanca tala-
capastacni huantu catziy eé chixcu? ¢Ticu max-
quilh liskalala y 1acu kalhilh litlihueke nalitlahuay
laclanca tascujut huantu catlahuay? 3 Pus hua
eé carpintero xkahuasa Maria, y xlitalakapasni
Santiago chu José xahua Judas chu Simon, y xli-
talakapasnilactzumajan na ccalakapasahuy anta
na uu tahuilanalh.



San Marcos 6:4 XXVviii San Marcos 6:10

Anta nac xcachiquin chuna xtalacpuhuaniy por
eso lhuhua ti ni tacanajlanilh huantu xla xlichu-
huinama. 4Jesus cahuanilh:

—Putum cristianos talipahuan chatum chixcu
xlacata nacaakchuhuinaniy para xala alacatunu
cachiquin, pero antd xalac xcachiquin huanti
xtachiqui y xlitalakapasni ni talipahuan huantu
lichuhuinan.

5 Jesus nilay calimalacahudnilh lanca tascuajut
porque xnatachiquin ni xtacanajlaniy, caj xman
chastiy caacuililh xmacan y camapacsanilh
xtajatatcan. 6 Jesus luu snun lakaputzalh y
lipthua porque xlacdn ni Xtacanajlaniputun.
Huata alh alacatunu lactzu cachiquin xlacata
antd naliakchuhuinan xtachuhuin Dios.

Jesus camalakachay xdiscipulos nataan tali-

akchuhuindn
(Mateo 10.5-15; Lucas 9.1-6)

7 Maktum quilhtamacu camakéstokli
kalhacutiy xdiscipulos, cahudnilh xlacata nataan
lichatiyun natamaakpuntumiy xtachuhuin Dios,
camaxquilh litlihueke xlacata tlan natamacxtuy
xespiritu akskahuini. 8 Y calimapéksilh
xlacata nitu natalén xalac xtijicAn huantu
nacalimacuaniy cumu la murralh, osuchi
caxtilanchahu, osu tumin huantu natalihuayan.
9 Cahuanilh xlacata tlan natalén xtatununcan
pero xman huantu Xtatatununit, xahua
clhakatcan caj huantu xtalhakanit, y kantuma
xlixtokcan. 10 Chiné cahudnilh:

—Acxni huixinin natanuyapitit nac aktum
cachiquin, caputzatit aktum chiqui, anta

natahuilayatit hasta acxni napimparayatit
alacatunu cachiquin. 11 Para nac aktum cachiquin
nitldn nacatlahuacanatit y ni natakaxmatputun
huantu huixinin lichuhuinampatit, lalihuéan
cataxtutit y cxlacatincdn cacatantutincxcantit
pokxni huantu antd calactahuacan laqui xlacan
natacatziy pi huixinin nilakatiyatit huantu xlacan
xkasatcan.

12 Amakolh discipulos tatidcaxli y tdalh nac
lactzu cachiquinin, tzaculh tamakalhchuhuiniy
cristianos xlacata natalakpaliy lixcajnit xtalaca-
pastacnican huantu xtakalhiy. 13 Lhuhua tatat-
lanin tamapdcsalh caj aceite xtalitlahuay, na tata-
macxtulh xespiritu akskahuini.

Juan Bautista maknican
(Mateo 14.1-12; Lucas 9.7-9)

14 Acxni rey Herodes catzilh lata xlichuhui-
nancan xtascujut Jesus porque canihua xtalaka-
puntumima xtachuhuin, chiné hua:

—Huda tama chixcu, Juan Bautista, lacasta-
cudnalh nac calinin, por eso tlan litlahuay laclanca
tascujut y kalhiy litlihueke.

15 Makapitzin cristianos chiné xtahuén:

—Tama chixcu max hua profeta Elias, osu
tzanka ticuya profeta huanti xtaliakchuhuindan
Dios makan quilhtamacu.

16 Pero acxni kaxmatli eé rey Herodes, chiné xla
xXuan:

—Tama chixcu luu lacatancs pi hua Juan Bau-
tista huanti aquit cmapixcactininalh xakxaka y
lanchu x14 aya lacastacuananit calinin.



San Marcos 6:17-18 XXX San Marcos 6:23

17-18 Porque chiné titaxtunit acxni mamaknini-
nalh rey Herodes. Maktum quilhtamacu Juan
Bautista huanilh rey Herodes.

—Nitlan lantama lapat, ni militatahuilat xpuscat
mintalad.

Pus hua xlacata rey Herodes limatamacnuni-
nalh cpulachin y limapeksinalh calichihuilicalh
cadena, porque nitlan tlahualh acxni lihuanilh
xlacata xtdhui xpuscat xtaFelipe.

19Y nachund amd puscat xuanicdn Herodias
ni xucxilhputin Juan porque xcalihuaninit lata
xtahui xyastd, ankalhind xlacputzama lacu nat-
lahuay tlan namakniy, pero nilay xmaclay lacu
natlahuay. 20 Xahuachi Herodes xcatziy pi Juan
Bautista luu tlan cristiano xuanit y xcatziy pi
Dios xmacaminit, acatunu hasta xlakatly xkax-
matniy xtachuhuin masqui ni huak xakataksa.
Por eso xlipecuaniy tzinu, ni xmaxquiy quilhta-
macu Herodias para tdcu natlahuaniy. 21 Pero
maktum quilhtamacu Herodias maclalh 1acu nat-
lahuay namakniy Juan porque rey Herodes catla-
huanilh aktum paxcua putum huanti xanapuxcun
mapeksinanin y xcomandantes xahua huanti luu
lactalipahu lacchixcuhuin antd xalac Galilea. 22Y
ama xtzumat Herodias caj lipuntzu tanulh antani
xpaxcuajnamadcalh, x1a tzuculh tantliy y putum
tl anta xtahuildnalh talakatilh la tantlilh. Rey
Herodes chiné hudnilh ama tzumat:

—Huix caquisquini huantu atzinu lakatiya y
aquit nacmaxquiydn. 23 Masqui luu lhuhua tiyat
xquisquini huantu aquit cmapeksiy xacmaxquin,
huanilh.

Xlihuak huanti anta xtahuilanalh takaxmatli
acxni chund hua pi namaxquiy latacha ticu nas-
quiniy.

24 Am4d tzumat palaj taxtulh y kalhasquilh xtzi:

—¢Tucu cahud xacsquinilh quintutlat, pus huan
pilata ticu nacsquiniy x1a naquimaxquiy?

Xtzi chiné huanilh:

—~Casquini xakxaka Juan Bautista.

25 Lalihudn tdnulh amd tzumat antani xui rey y
chiné huanilh:

—Clacasquin lanchuj tuncdn quimpumaxqui
pektum pulatu xakxaka Juan Bautista.

26 Herodes cacs lacdhua y liptuhua tzinu, pero
nilay lacu nahudan para ni catimaxquilh huantu
xmaksquima porque aya xlitayaninit, xahuachi
putum xtaputza xtakaxmatnit. 27 Xla malaka-
chalh chatum tropa xlacata tuncan naliminiy xak-
xaka Juan. Ama tropa alh nac pulachin, pix-
cactilh xakxaka Juan, pulimilh pulatu cumu la
xlimapeksicanit y alh maxquiy rey Herodes. 28X1a
macamaxquilh amad tzumat, y ama tzumat maca-
maxquilh xtzi. 29 Acxni xlacan tacatzilh huantiluu
xtastalanipulay Juan y xtakaxmatniy xtachuhuin
xlacan taalh tatiyay xtiyatlihua laqui natamacnuy.

Jesus camahuiy lihuaca akquitzis milh cris-
tianos
(Mateo 14.13-21; Lucas 9.10-17; Juan 6.1-14)

30 Acalistan ni limakas, xapostoles Jesus taqui-
taspitli y tzaculh talitakalhchuhuinan lata tdcu
xlacan xtatlahuanit y lata xtamakalhchuhuininit
cristianos. 31 Acalistan Jesus cahudanilh:

—~Catatit cadhu jaxdhu antanicu tlak catzek
laqui niti naquincaakaxculiyan.

Porque niajlay akatziyanca xtahuayan pus
lhuhua xtamin taucxilha Jesus. 32 Jesus catatajulh
xdiscipulos nac aktum barco y taalh antanicu
niti lama cristianos. 33 Pero lhuhua cristianos
taucxilhli acxni tacaxli barco y talakdpasli ticu
anta xtatajumanalh, y canihua xalanin tuncan
tacatzilh nicu xchama y pulh hud tachalh
nia xtachdn Jesus. 34 Acxni tacutli Jesus nac
barco ucxilhli pi lhuhua cristianos xtahuildnalh
cumu la xaaktzankdan borregos huanti niti
cacuentajlay; Jesus calakalhdmalh y lhuhua
huantu tzuculh calimakalhchuhuiniy. 35 Acxni
tzuculh casmalankan xtamakalhtahuakén
talakmilh antani x14 xuiy chiné tahuanilh:

—Aya amaja tzisuan y nac umd pulataman
catziyanca, niti huilakdécalh. 36 Cacahuani tama-
kolh cristianos catdalh nac lactzu cachiquin osu
nac xchiccan huanti tapulahuildnalh lacatzu y
anta catatamahualh caxtilanchahu huantu nata-
huay porque nitu talimin tu natahuay.

37Pero Jesus cakalhtilh:

—Mejor huixinin cacamahuitit.

Xlacan chiné takalhtinalh:

—Pero ¢nicu chu nactiyaydhu lhuhua tumin
laqui naclitamahuaydhu caxtildnchahu laqui
naccamahuiyahu?

38Jesus cakalhasquilh:

—¢Nicu maclit caxtildnchahu kalhiyatit hui-
Xinin? Caquiucxilhtit.

Acxni taquiucxilhkolh tahuanilh:

—Huil macquitzis caxtilanchahu xahua tantiy
squiti.



San Marcos 6:39 XXxiii San Marcos 6:48

39 Jesus cahudnilh cristianos putunu putunu
catatdhui nac caseketni. 40 Pus tatdhui putunu
para akatunu ciento, makapitzin itatni ciento cris-
tianos. 41 Jesus cachipalh amd macquitzis caxti-
lanchahu xahua tantiy squiti, lacalh talhman nac
akapun, paxcatcatzinilh Dios amda tahua. Aca-
listdn lakchékelh amd caxtildnchahu y camaéx-
quilh xdiscipulos laqui natamaakpitziniy putum
ti anta xtahuilanalh, nachuna litim camaakpi-
tzilh ama tantiy squiti. 42 Putum lan tahudyalh y
tdkasli. 43 Acalistdn xdiscipulos tamamacxtumipa
pacutiy canasta caxtildnchahu chu xatalakcheke
squiti huantu ni tahuakolh ama cristianos. 44 Caj
xman lacchixcuhuin max cumu akquitzis milh
tahuayalh, tunuj cuenta lacchajan xahua lactzu
caman.

Jests tlahuan nac xkalhni chtichut
(Mateo 14.22-27; Juan 6.16-21)

45 Acalistdn Jesus cahudnilh xdiscipulos cata-
tajulh nac barco laqui nataan aliquilhtutu chu-
chut nac aktum cachiquin huanican Betsaida; y
Jesus acalistan xamaj calakchdn porque xcahua-
nima cristianos xlacata na cataalha nac xchiccan.
46 Acxni taankolh putum cristianos, Jesus tala-
cacxtutdhui nac aktum kestin laqui nakalhtahua-
kaniy Dios. 47 Acxni chu lan tzisualh ama barco
xanachitd nac xkeitat pupunu y Jesus sacstu xta-
makxteknit nac xquilhtun. 48 X13 ucxilhli pi xta-
taklhuhuimanalh porque niajlay xtamatlahuaniy
barco porque un ni antd xpekama antani xlacan
xtaamanalh. Y luu aya cxkakatilhay acxni Jesus

calaktalacatzuhuilh nac xbarcojcan x1a xkalhtla-
huama chuchut, aya xdmaj catiakapulay. 42 Acxni
taucxilhli xdiscipulos xlacan xtalacpuhuamanalh
pi max caj nin xtaucxilhmdnalh, tzuculh taqui-
lhan. 50 Pero Jesus caxakatlilh chiné cahudnilh:

—iCakalhitit huixinin licamama, ni capecudntit;
porque aquit huanti ccalakamachdan Jesus!

51 Acalistdn calaktajulh nac barco y tuncén
tachokolh un; =xdiscipulos Jesus cacs Xxtalaca-
huanit ni xtacatziy ticu natalacpuhudn 52 porque
ni xtaakataksnit ama lanca tascujut nima xcama-
siyuninit, y masqui aya xtaucxilhparanit xtascajut
acxni camdhuilh caxtilanchahu, xnacujcan nilay
xtaakataksa lacu luu natalipahuan.

Jesus camapacsay tatatlanin xalac Genesaret

(Mateo 14.34-36)

53Y acxnj tapatacutkolh amd pupunu xalac Gali-
lea tachalh nac aktum cachiquin huanicdn Gene-
saret, y antd tachihuililh xbarcojcan. 3¢4Y acxni
tatacutli, lhuhua cristianos talakapasli Jesus y
tuncan taldkmilh. 55 Putum tatatlanin ti anta xta-
lamanalh caliminca antani xchuhuinama Jesus
laqui nacamapacsay; 56 y nachuna ctiji, osu nac
catuhudn, osu nac cachiquin antani xlacan xta-
lacpuhuan pi anta natitaxtuy Jesus. Makapitzin
cristianos xtasquiniy litldn xlacata cacamaxquilh
quilhtamacu cataxamanilh clhdkat, y Ihuhua tatat-
lanin huak camapadcsalh.

7

La lacasquin Dios nacacninanicdn
(Mateo 15.1-20)

1 Maktum quilhtamacu talaktalacatzuhuilh
Jesas makapitzi fariseos xahua xmakalhta-
huakenacan judios xlacdn xtaminitancha nac
Jerusalén. 2 Cumu aya xtaskalajmdnalh xlacata
natamaclaniy huantu nataliyahuay taucxilhli
xlacata makapitzin xdiscipulos acxni xtahuayan
ni xtamakachakan cumu la xtalismaninit judios
xtalicacninaniy Dios, huda xlacata tzucucalh
caliaksancan. 3 Amakolh fariseos xahua putum
judios xtalismaninit tatlahuay lata tu lactzu lactza
xtalihuildnalh xapulh xlitalakapasnican. Acxni
xlacan xtahuayan pulh lan natamacatahuacay
chuchut caj ldmpara calimacasiculanatlahuacan
laqui mat xtalakachixcuhuiy Dios. 1Y
acxni xtaquitamahuanankoy nac plaza ni
catitahuayalh para ni pulh nalimakachakan tzinu
chuchut. Nachuna para xvasocan osu cxalujcan, o
lata tucu xtamaclacasquin nac xcusinajcan, hasta
Xputamacan huak lan xtachekemakaniy xcuenta
xala caquilhtamacu. 5 Amakolh fariseos xahua
xmakalhtahuakenacan judios talakmilh Jesus y
takalhdsquilh:

—Chi amakolh mintamakalhtahuakén, ;ticu
xpalacata ni talitlahuay huantu minitancha xtas-
manincan quilitalakapasnican? Xlacan ni tamaka-
chakan.

6Jesus chiné cakalhtilh:

—Xlicana tu tihua profeta Isaias, chiné tzéknulh
acxni xla aya xucxilhlacachama lata tu huixinin
minkasatcan, porque x1a chiné tihua:

Umakolh cristianos caj luu xman xquilhnican tali-
chuhuinan acxni tahuan pi mat quintalipa-
huan y quintalakachixcuhuiy,

pero huata antd nac xnacujcan luu tunuy;j talaca-
pastacni tahuilinit,

y chuna chu quintalimalakamakatliniy.

7Pusluulacatancs pinitulimacuan masqui xquin-
talakachixcuhuilh,

porque xlihuak huantu xlacdn talimapeksinan
catatldhualh cristianos huak hud caj xtas-
manincan lacchixcuhuin y ni hua huantu
aquit ccalimapeksinit.

8 Porque huixinin makxtektayayatit xtapéksit Dios

xlacata stalaniyatit xtasmanincan lacchixcuhuin

y tzucuyatit calakchekepiyatit mivasucan, chu

mixalujcan xahua lata ticu maclacasquinatit

mimpukotnicdn, y lata ticua huixinin tlahuayatit.

9Na cahudnilh:

—Lata tlahuayatit mintasmanincan acatunu
hasta nitu xtapalh limaxtuydtit xtapéksit Dios.
10 Makan quilhtamacu Moisés chiné malacpuhua-
nilh Dios catzdknilh xlimapeksin: “Capaxqui y
calakalhamanti mintlat chu mintzi. Para chatum
cristiano natalalacataquiy xtlat osuchi xtziy para
calahud nahuaniy, tama cristiano luu mininiy pi
maktum canilh.” 11 Pero chinchu huixinin kalh-
tum malulokatit pi ni tlahuay talakalhin acxni
camaclacasquiman mintlatcan o lacasquin naca-
maktayayatit y huixinin chiné nacahuaniyatit:
“Lanchu nilay ccamaktayayan masqui xaccamak-
tayaputun porque xlihuak huantu ckalhiy actzu,
huak hua cmalacnuninit Dios xlacata naclilaka-
chixcuhuiy y huad chd nacmaxquiy.” 12 Acxni
chund huixinin huanatit luu lacatancs huampu-
tunatit pi niaj necxni catimaktayatit mintlatcan
osuchi mintzicdn. 13 Pus chund huixinin nitu

xtapalh tlahuayatit xtapéksit Dios huantu huan
la nalatapayatit caj xpalacata lismaninitatit tla-
huayatit makapitzi talacapastacni huantu mini-
tanchd xtasmanin militalakapasnican. Na lhuhua
lata tu xtachund nitlan tapuhudn kalhiyatit.

14 Lanchund cahuanikolh catasanilh putum
cristianos xlacata actzu tu xcahuaniputun, chiné
cahuanilh:

—Lihuana cakaxpatit y caakatakstit huantu
caman calitachuhuinandn. 15 Huixinin catziyatit
huantu huay chatum chixcu dn hasta nac xpulacni
y ni maklakalhiy xlistacni, huantu maklakalhiy
xlistacni huantu minachd nac xpulacni xnacu.
16 Para huixinin kalhiydtit mintakencdn, tancs
cakaxpattit huantu militlahuatcan.

17 Jesus caakxtekydhualh putum cristiano y
catatanulh xdiscipulos nac xchic; acxni amakolh
discipulos takalhasquilh tdcu xuaniputun ama
takalhchuhuin. 18 Jesus chiné cahudnilh:

—c¢Lacu pi ni akataksatit huixinin huantu cca-
huaniputunan? Ni catziyatit xlacata huantu huay
chatum chixcu nilay catimaxcajualilh xlistacni,
19 porque ni antad chan nac xnacu sino tajuyacha
nac xpaluhua y acalistan makamparay.

Xla xuamputun xlacata latacha tucuya tahua
huak tlan huacan y ni catimaxcajudlilh xlatamat
chatum cristiano. 20Y chiné cahuanipa:

—Pero maxcajualiy xlistacni chatum cristiano
huantu minacha xtapuhudn nac xnacu. 21 Porque
antd minacha nac xpulacni xnacu chatum cris-
tiano nilacuan tapuhuan, anta lacpuhuan la nala-
kamaklhtiy xpuscat xtachixcu, la naxakatliy tinuj

puscat o chixcd, 22]1a namaknindn, la nakalhandn,
la naaksanindn, la nalakcatzan catuhua tu ni
xl4, la nalaquiclhcatzaniy, la nalamakasitziy, y
catuhud tu ni lacuan tapuhudn. 23 Huak eé tapu-
huan minachd nac xnacu y maxcajualiy xlistacni
nac xlacatin Dios.

Chatum puscat xala mdkat canajlaniy
xtachuhuin Jesus
(Mateo 15.21-28)

24Jesus alh latapuliy lacatzu nac cachiquin hua-
nican Tiro y Sidon, y tanulh nac aktum chiqui
antanicu natamakxteka. Ni xlacasquin ticu naca-
tziy pi antd xui pero nilay tatzekli 25-26 porque
chatum puscat ni antd xalac Israel xuanit xla
xchuhuindan griego xalacachin xuanit nac Sirofen-
icia luu makat cachiquin. X1a xui chatum xtzumat
huanti xmakatlajaninit xtalacapastacni xespiritu
akskahuini. Xla catzilh pi antd xui Jesus, acxni
lakchilh lakatatzokodstalh nac xlacatin, huanilh
xlacata camapacsalh y catamacxtunilh xespiritu
akskahuini huantu xkalhiy xtzumat. 27 Pero Jesus
chiné kalhtilh:

—~Cacamaxqui quilhtamacu pulh caccamakta-
yalh xcaman Dios uu xalac Israel, porque nitlan
camaklhticadn xtahuajcan caman xlacata naca-
maxquican chichin huanti ni natapaxcatcatziniy.

28 Pero ama puscat akataksli tu xuaniputun y
chiné kalhtilh:

—Quimpuchind, xlicana xla la huana, pero
hasta lactzu chichin nima tatahuilay nac xtampin
mesa tasacuaquiy huantu ni tahuakoy xtahuajcan

Camén. 7’ . 7 Ve .
29 Jesus chiné huanilh:

—Luu clakatilh la chuhuinanti, tlan lipaxuhu
napina cminchic porque ama xespiritu akska-
huini aya makxteknit mintzumat.

30 Ama4 puscat palaj alh nac xchic y acxni chalh
xlicana mandklhulh xtzumat niaj xkalhiy xespi-
ritu akskahuini, lacastalanca xuanit y clhtatama
nac xputama.

Jesus matlantiy chatum chixcu koko y akatapa

31 Jesus tacaxpd nac Tiro alh lakatzalay cxa-
pulataman Sidon, huak calakatzdlalh makapitzi
lactzu cachiquin huantu xtapeksiy nac Decapolis
y chund chalh nac xapupunu Galilea. 32 Anta
liminicalh chatum chixcu koko y akatapa xuanit.
Makapitzi cristianos tahudnilh Jesus xlacata cat-
lahualh litlan calitankapixdmalh xmacan laqui
napacsa y tlan nakaxmata. 33Jesus lacatunu tdalh
ama chixcu antanicu ni luu lhuhua xtalayanalh
cristianos laqui niti nacaucxilha. Antd akama-
nulh lactzu xmacan nac xtakén, acalistan chujli
y huilinilh xchujut nac csimékat. 34 Lacalh nac
akapun, jalhpanilh y chiné huanilh:

—iEfatal —uma tachuhuin huamputun: jCata-
kaxmatli mintakén!

35 Tuncan takaxmatli xtakén ama chixcu xahua
csimdkat caxlalh y tlan tzticulh chuhuindn.

36 Latachd ticu xmapacsay Jesus xcahuaniy
xlacata ni natalichuhuinan, pero acxni chuna
xcahuaniy, atzinu xlacan xtzucuy talichuhuinan.
37Xlihuak ti xtacatzinit huantu xcatlahuanit Jesus
cacs xtalacahuan y chiné xtahuan:

—~Catuhua huak tlan catlahuay y hasta masqui
koko huak tlan camachuhuiniy y akatapa
camaakatlantiy.

8

Jestis camahuiy aktati milh cristianos
(Mateo 15.32-39)

1 Maktum quilhtamacu luu lhyhua xtatamak-
stoknit cristianos xlacdn ni xtalimin huantu nata-
huay. Jesus catasanilh xtamakalhtahuakén y
cahuanilh:

2 —Luu ccalakalhamdan eé cristianos porque
aya tuxamatd lata quintatalapulay y xlacan nitu
talimin huantu natalihuayan. 3 Nipara lay cca-
huaniy cataalha nac xchiccan, para ni tahuayan-
taquinit natalakahuititayay nac tiji porque maka-
pitzin makat ni taminjtancha.

4Xdiscipulos takalhtilh:

—Pero, ¢lacu chu natlahuayahu nacamahui-
yahu putum eé cristianos antanicu niti lamakolh
cristianos?

5>Jesus cakalhasquilh:

—Chinchu huixinin, ¢nicu maclit caxtildanchahu
litanatit?

Xlacan takalhtinalh:

—Mactujun.

6 Camapéksilh xlacata putum cristianos
catatahui nac catiyatni, Jesus tiyalh ama mactujun
caxtilinchahu, paxcatcatzinilh Dios xtahua,
acalistan lakchékelh y camaxquilh xtama-
kalhtahuakén, xlacan tamaakpitzinilh putum
cristianos. 7Y nachuna xtakalhiy tancstiy squiti,
Jesus na casiculanatlahualh y camaakpitzinicalh

putum cristianos. 8 Huak tahudyalh y lan
takasli, acalistdn tamatzamapa patujun canasta
xatalakcheketaman caxtilanchahu  huantu
ni tahuakolh amakolh cristianos. 9 Huanti
tahudyalh max cumu aktati milh cristianos.
Acalistan Jesus cahuanilh xlacata cataalha nac
xchiccan. 10Y catatajulh xdiscipulos nac aktum
barco y tdalh nac aktum cachiquin huanican
Dalmanuta.

Fariseos taucxilhputtin aktum licdcnit xtascujut
Jests
(Mateo 16.1-4; Lucas 12.54-56)

11 Maktum quilhtamacu talakmilh antani xlaya
Jesus makapitzi Fariseos y tzuculh tatalahuaniy,
acalistan tahudnilh xlacata catlahualh aktum
lanca licacnit tascyjut huantu xlacan natalilaca-
huanén para xlicana Dios xmacaminit. 12]Jesus luu
makas jalhpanilh lipuhua y chiné cakalhtilh:

—¢Tucu xlacata huixinin lisquinatit aktum
licacnit tascujut huantu caj nalilakastananatit?
Xlicana ccahuaniydn pi nitu cacticatlahuanin
huantu huixinin lacasquindtit y ni camininiyan
naucxilhatit.

13 Entonces Jesus caakxtekydhualh y catatajulh
xdiscipulos nac barco, taalh aliquilhtutu pupunu.

Xtayatcan fariseos caj la levadura

(Mateo 16.5-12)

14 Xdiscipulos Jesus xtapatzankanit natalén
huantu natahuay y caj Xxman mactum
caxtilanchahu xtalén. 15 Jesus caj xamaktum
chiné cahuanilh:

—~Cuentaj catlahuatit xlacata ninacamapasiyan
xlevadurajcan fariseos xahua xlevadura rey

Herodes. _ _ _
16 Amakolh discipulos ni taakataksli huantu x1a

xlichuhuinama, xlacan tzuculh talahuaniy:

—Max hua chuna quincalihuanimdn cumu nitu
limindhu caxtildnchahu huantu nahuayahu.

17 Jesus catzilh huantu xlacdn xtaquilhuama-
nalh y chiné cahudnilh:

—¢Tucu xlacata lantama lihuanatit pi nitu lita-
ndtit caxtilanchahu huantu nahuayatit? ¢Luu xli-
cana nilay akataksatit huantu aquit ccamasiyu-
niputundn? ¢Xlicana minacujcan chunacu nilay
canajlay huantu aquit tlan ccatlahuay? 18 Masqui
kalhiyatit milakastapucan lampara nitu lilaca-
huananatit; masqui kalhiyatit mintakencan lam-
para nitu likaxpatatit. ¢Lacu pi niaj pastacatit
huantu aquit ctlahuanit? 19 Acxni ccamdhuilh
akquitzis milh cristianos caj macquitzis caxtilan-
chahu xkalhiyatit ;y nicu palit canasta mastoktit
huantu xlacdn ni tahuakolh?

Xlacan takalhtinalh:

—Pacutiy canasta.

20 —Y chinchu acxni ccamdahuilh aktati milh
cristianos huixinin xlitanatit caj mactujun caxti-
lanchahu, ¢nicu palit canasta mastdktit huantu ni
tahuakolh huanti tahudyalh?

Xlacan takalhtinampa:

—Patujun canasta.

217esus cahudnilh:

—¢:Y hasta ninaj akataksatit xlacata pi tunu
tu ccalimasiyuniputunan xatakalhchuhuin leva-
dura?

Jests mapacsay chatum lakatzin nac Betsaida

22Nj xlimakas tachalh nac aktum cachiquin hua-
nican Betsaida; acxni tacutli Jesus nac barco limi-
nicalh chatum lakatzin tasquinilh litldn xlacata
canacaj caxamalh y camatlantilh. 23 Pus Jesus
lelh ama lakatzin nac xquilhapan cachiquin, anta
lilacatldhualh xchujut nac xlakastapu y kalhas-
quilh para tlan tzinu lacahuandn. 24 Ama lakatzin
lacahudnalh tzinu y chiné huénilh:

—Ccaucxilha lacchixcuhuin cumu la akatum
quihui, ahuatd cumu tatlahuan.

25 Jesus huilipa xmacdn nac xlakastapu ama
chixcu, caj puntzu cacs tayalh y aya tancs tala-
catlantilh porque luu tlan lacahudnalh. 26 Jesus
huénilh caalhd nac xchic y chiné limapéksilh:

—Huata ninaj capit nac xpuitat cachiquin, y niti
calitachuhuinanti lacu huix talacatlantinita.

Pedro hudn pi Jesus hud Cristo huanti xminit
calakmaxtuy
(Mateo 16.13-20; Lucas 9.18-21)

27 Acalistan Jesus catdalh xdiscipulos nac lactzu
pulataman xcamapeksiy Cesarea de Felipo, y
acxni xtalatilhay nac tiji tzuculh cakalhputzay y
cahuanilh:

—¢Ticuya chixcu quintalimacdn aquit acxni
quintalichuhuindn cristianos?

28 Xlacan takalhtilh:

—Huinti huan pi mat huix Juan Bautista, y
huinti huan pi mat huix profeta Elias mat lacasta-
cudnanti nac calinin y tamparanita nac caquilhta-
macu, y makapitzin cristianos tahuan pi mat huix

tzanka ticuya profeta huanti xtalamdnalh xapulh
caquilhtamacu.

29Tesus cakalhasquilh:

—~Chinchu huixinin, ¢ticuya chixca quilalimax-
tuydhu aquit?

Pedro luu tancs kalhtilh:

—Huix Cristo huanti macaminit Dios xlacata
naquincalakmaxtuyan.

30 Acxni chund kdxmatli Jesus huantu xla xu-
aninit Pedro, cahuanilh xlacata niti natalitachu-
huinan huantu xlacan xtacatziy.

31 Entonces acalistan tzuculh calitachuhuindn
lacu lan dmaj patiy y chiné cahudnilh:

—Aquit Xatalacsacni Chixcu taamanalh quin-
talakmakan lakkolun mapeksinanin xahua xana-
puxcun cura, chu fariseos, xahua xmakalhtahua-
kenacan judios porque ni talakatiy huantu cma-
siyuy. Acalistan taamdnalh quintamakniy, pero
xliaktutu quilhtamacu aquit cdmaj lacastacuanan
nac calinin.

32 X14 luu lacatancs cahudnilh huantu xamaj
okspulay; entonces Pedro lelh tzinu lakamakat
y tzuculh lihuaniy ticu xlacata chund xlichuhui-
nama. 33 Jesus huitek taldkspitli, ldcalh pekdn
antani xtahuildnalh xamakapitzin xdiscipulos y
chiné huanilh Pedro:

—~Catlahua litlan, huix akskahuini, catatam-
puxtu antani cya porque huix ni lacapastacnana
cumu la Dios sino cumu la talacapastacnan lac-
chixcuhuin uu xalac caquilhtamacu.

34 Acalistdn catasanilh xdiscipulos xahua xli-
huak cristianos huanti anta xtalaydnalh y chiné
cahuanilh:

—Para ticu luu quilipahuan y quistalaniputiun
capatzankalh lata tu xkdasat, caquistalanilh
masqui calipatinalh caj quimpalacata vy
camacamastalh xlatamat. 35 Porque huanti
luu maklihudn para namakatzankay xlatamat
dmaj makatzankay tu lakcatzdn, pero huanti
namalaktzankey xlatamat caj quimpalacata,
osu caj xpalacata nalichuhuinan xtachuhuin
Dios, xla amaj lakmaxtuy nac xlacatin Dios.
36 Porque, ¢tucu limacuaniy chatum chixcu para
lan xkalhilh lata ticu anan nac caquilhtamacu y
para anta nac xlacatin Dios dmaj malaktzankey
xlatdmat? 37 Porque, ¢nicu chuld cahud tlan
cxokoxtulh xlatdmat chatum chixci xlacata
ni napatindn? 3% Y nachuna litim para ticu la
huixinin naquilimaxandn osuchi nalimaxanan
quintachuhuin nac xlacatincdn  amakolh
cristianos huanti nitlan xtapuhuancan uu xalac
caquilhtamacu, pus aquit Xatalacsacni Chixcu na
naclimaxandn acxni nacmimparay amaktum
y naccatamin angeles xlacata xlihuak putum
cristianos nataucxilha lacu kalhiy xlitlihueke
xXtapéksit Dios.

9

1Jesus chiné cahuanipa:

—Xlicana  ccahuaniydn pi  makapitzin
cristianos uu tayanalh hasta nia taniy nahudan
acxni nataucxilha la natzucuy lay xtapéksit Dios
nac caquilhtamacu y laculanca litlihueke nalimin.

Maktum quilhtamacu Jesus tatanuja la xtastyuy
(Mateo 17.1-13; Lucas 9.28-36)

2 Litzima quilhtamacu Jesus alh nac aktum
lanca kestin y caj xmanhuda cataalh Pedro, San-
tiago xahua Juan; acxni aya xtachanit, nac xlaca-
tincan, Jesus tzuculh tatanuja niaj chuna la anka-
lhin xtasiyuy. 3Lata clhdkat luu snapapa huankolh
y luu slipua, niticu anan cristiano masqui luu lan
chakanan xlacata namalakchaniy la xlisnapapa
ama clhakat huantu taucxilhli xtamakalhtahuakén
Jesus. 4 Caj xamaktum taucxilhli profeta Elias,
chu profeta Moisés xtatachuhuinamdnalh Jesus.
5Pedro chiné hudnilh Jesus:

—Makalhtahuakenad, huata max xalihuaca tlan
antiya uu xtamakxtekui, para huix chuna laca-
squina uctlahuayahu aktutu lactzu chiqui, aktum
mild, aktum x1a Moisés xahua aktum x1a Elias.

6 Amakolh xtamakalhtahuakén Jesus xtape-
cuaxninit, y Pedro caj niaj xcatziy tdcu xqui-
lhuama. 7 Caj lipuntzu taucxilhli la takétalh puc-
lhni nac xlakstipancan, caakmilikolh, y takax-
matli xtachuhuin Dios mincha nac akapun:

—Huda eé Quinkahuasa huanti luu cpaxquiy,
xmanhud cakaxpatnitit y catlahuatit huantu x1a
calimapeksiyan.

8 Acxni xlacdn talacampd, tzuculh talacapu-
tzandn, niaj tu xtalayanalh amakolh profetas
huanti xtatachuhuinamanalh, huata cata caj sac-
stu xlaya Jesus.

9 Acalistdn acxni aya xtaquitaspitmana xtatala-
kakalhumananchinac kestin Jesus cahuanilh xka-
Ihatutucan xlacata niti catalitachuhuinalh huantu
xtaucxilhnit hasta acxni xla Xatalacsacni Chixcu

nalacastacuanan calinin. 10Y xlacan nitu tali-
chuhuinalh lata tu xtaucxilhnit, huata caj tzu-
culh talakalhasquin tdcu cahua xuamputtn, o lacu
cahua tamad lacastacuanancan calinin. 11Y chiné
takalhdsquilh Jesus:

—¢Tacu xlacata xmakalhtahuakenacan judios
talihuan pi pulh dmaj min caquilhtamacu Elias y
acalistan namin Cristo?

12-13 Jesus chiné cakalhtilh:

—Xlicana tu tahuan, ni caj talihuan, porque Elias
pulh dmaj min, xla dmaj caxtlahuay xtiji. Pero
aquit xlicana ccahuaniyan pi Elias aya quilachinac
caquilhtamacu pero lhuhua cristianos ni talaka-
pasli, x1a patilh lata ticu tlahuaniputuncalh chuna
la xtatzoknit nac xtachuhuin Dios xlacata huantu
Xamaj paxtoka. Pero chu aquit na ccakalhas-
quinan: ¢Tucu huan nac xtachuhuin Dios amaj
quimpaxtoka aquit Xatalacsacni Chixcu? ¢Lacu pi
ni catziyatit lata lacu huan cdmaj patinan y lhuhua
cristianos taamdnalh quintalakmakan?

Jesus mapacsay chatum kahuasa ti kalhiy xe-

spiritu akskahuini
(Mateo 17.14-21; Lucas 9.37-43)

14 Acxni tataspitli antani xtahuildnalh xamaka-
pitzin xtamakalhtahuakén taucxilhli pi lhuhua
cristianos xtatamakstoknit xahua xmakalhtahua-
kenacan judios xlacan xtatalalitamakspitmanalh
y xtatalahuanimdnalh. 15 Pero makapitzin cris-
tianos acxni taucxilhli Jesus luu lan tapaxuhualh,
tokosun taalh tapaxtoka laqui natatachuhuinan.
16 Jesus chiné cakalhdsquilh:

—¢Tacu xlichuhuinampatit?

17 Chatum huanti antd lacatzu xlaya chiné kalh-
tilh:

—Makalhtahuakend, climin quinkahuasa xla
akchipanikonit xtalacapastacni xespiritu akska-
huini y hasta niajlay chuhuindn. 18 Pus lata nicu
xla lapulay namalakahuitiy y taramiyacha nac
catiyatni; tzucuy kalhpupuy y tzucuy lalacxcay
xtatzdn, caj hud xlacata aya liscactamakankoy.
Aya cahudnilh midiscipulos catatamacxtunilh,
pero nilay tamatlantilh.

19Jesus chiné cahudnilh:

—Koxutanin huixinin cristianos huanti
ni canajlaputundtit quintachuhuin. ¢Hasta
nincocxni caman ticatalatamayan y caman
catapatiyan xlacata nilay quilalipahuanahu?

Y chiné hua:

—Calitatit tama kahuasa.

20 Liminica amd kahuasa antani xya Jesus.
Y ama xespiritu akskahuini acxni ucxilhli Jesus
malakahuitilh, tamacha nac catiyatni, tzuculh
tapiliy y kalhpupuy. 21 Jestis kalhasquilh xtlat ama
kahuasa:

—¢:Pimakasa chuna la eé lay?

Xatlat kalhtinalh:

—Hasta acxni actzucu xuanit. 22Y maklhuhuata
tama xespiritu akskahuini tlakapuy nac lhcuyat
osuchi nac chuchut xlacata makniputun. Hua xla-
cata clihuaniydn, para tlan matlantiya pus caqui-
lalakalhamahu y caquilamaktayahu.

23Jesus chiné kalhtilh:

—Aquit tlan cmapacsay, pero Xman
tzankaniyan pi huix nacanajlaya, porque lata
ticu canajlay chund lay lata lacu lacpuhuan.

24Xtlat ama kahuasa kalhtinalh:

—Ccanajlay pero caquimaktaya laqui tlak nac-
lipahuanan.

25 Acxni Ucxilhli Jesus pi luu Ihuhua tzaculh tata-
makstoka cristianos, huanilh ama akskahuini:

—Aquit climapeksiydn, camakxtekti tama
kahuasa y niaj necxni camactanu porque huix
makokena.

26 Ama xespiritu akskahuini matdasilh y mala-
kahuitipd ama kahuasa pero mactaxtulh, ama
kahuasa cumu la xanin xma; lhuhua cristianos
huanti anta xtalayanalh taquilhtzuculh pi xanin.

27 Pero Jesus macachipalh y lakasiyu maquilh,
ama kahuasa tayalh.

28 Acalistan Jesus alh nac chiqui antani xtata-
makxteka y antd xtamakalhtahuakén takalhds-
quilh:

—¢Tuacu xlacata la ama aquinin nilay ctlakax-
tuhu ama xespiritu akskahuini?

29 Jesus cakalhtilh:

—Porque tama xespiritu akskahuini xmanhua
litlakaxtucan para huixinin luu xlicana lipahua-
natit Dios, ankalhind kalhtahuakaniyatit y kalh-
Xteknindtit.

Jesus lichuhuinamparay pi amdcalh maknican
(Mateo 17.22-23; Lucas 9.43-45)

30 Acxni aya catdalh xdiscipulos alacatunu tati-
puntaxtulh antani xmapeksiy Galilea, pero nini
tatachokolh porque ni xlacasquin ticu nacatziy
para antd x14 xlactlahuama. 31 Porque x1a Thuhua
tu xcalitachuhuinamputin xdiscipulos nac tiji. Y
calitakalhchuhuinalh xlacata pi xla Xatalacsacni

Chixcu xamaca macamastacan nac xmacancan
lacchixcuhuin huanti ni xtaucxilhputun, xlacan
xtaamdanalh tamakniy pero caj xliaktutu quilhta-
macu xld xamapaj lacastacuandn calinin. 32 Ama-
kolh xdiscipulos ni xtaakataksa lacu luu xama
quitaxtuy pero cumu juerza xtamaxananiy niaj tu
xtakalhasquin.

Ticuya chixcu atzinu tlak talipahu
(Mateo 18.1-5; Lucas 9.46-48)

33 Acxni tachalh nac Capernaum tatdnulh nac
chiqui nicu natamakxteka, y cakalhasquilh Jesus:

—¢Tucu xlalimaaklhuhuitilhayatit nac tiji?

34 Xlacan ni takalhtinalh porque nac
tiji xtalichuhuinantilhay xXaticu cahua
xtamakalhtahuakén Jesus luu atzinu xlipahuan.
35 Pero cumu Jesus huak xcatziy tucu xlacan
xtalichuhuinanit nac tiji, acalistan culucs tahui
y catasanilh kalhacutiy xtamakalhtahuakeén,
chiné cahuanilh:

—Para xaticu huixinin atzinu tlak xatalipahu
huamputin pus x1a atzinu tlak xaahuata stalama
naquitaxtuy xlacata nacalimacuaniy xamakapi-
tzin o cumu la chatum tasacua ti caj namapek-
sican y latachad ticuya tascujut natamatlahuiy.

36 Acalistan tasanilh chatum actzu kahuasa
huanti anta lacatzu xlama, itat cayahudnilh,
chexli, y chiné cahudnilh:

37 —Huanti ni nalakmakdn chatum actzu
kahuasa la eé y napaxquiy caj Xxpalacata
catziy pi aquit cpaxquiy pus cliucxilha la
aquit quimpaxquima, nachuna huanti aquit

quimpaxquiy na quitaxtuy la huatiya Dios
paxquima huanti quimacaminit.

Huanti ni quincalakmakanan quincapaxquiydn
(Mateo 10.42; Lucas 9.49-50)

38 Caj lipuntzu Juan chiné hudnilh Jesus:

—Makalhtahuakena, cucxilhui chatum chixcu
huanti caj mintacuhuini xliquilhdn y xcamat-
lantiy huanti xtakalhiy xespiritu akskahuini, pero
cumu ni acxtum quincatalapulayan pus clihua-
nihu xlacata niaj ti camapacsalh.

39Jesus huanilh:

—Ni xtilihuanitit porque nipara chatum chixcua
tlan catitldhualh laclanca xtasctjut Dios nac quim-
paldkxoko para acalistan calahua naquilichu-
huindn. 40 Porque para lata ticuya cristiano ni
quincalakmakandn pus huata lakatiy huantu lis-
cujmanahu. 4! Porque xlicana ccahuaniyan pi
para ticuya cristiano nacatasquihuayan canacaj
pekstum makot chuchut xlacata catziy pi aquit
quilalacscujnimandhu, mima quilhtamacu acxni
xla namaklhtinan xtaskahu.

Huanti matlahuiy talakalhin xamakapitzi amaj
xokontin
(Mateo 18.6-9; Lucas 17.1-2)

42 ’Para chatum cristiano akastacyahuay xla-
cata catlahualh talakalhin y caquintalilaktzanka-
tayalh chatum actzu camdan huanti aya tzucunit
quilipahudn, lihuan nia tlahuay, atzinu tlan xua
pulh xpixchindcalh aktum chihuix y xmacanca
nac pupunu laqui anté xjicsualh. 43 Xlicana cca-
huaniyan para mimacan matlahuiyan talakalhin
mejor cacacti y camakanti, porque atzinu tlan

nachipina nac akapun makaputu y nitlan para
kalhiya makatiy mimacan y naplna cpupatin,
44 calhcuyatni antanicu necxni laksputa tapatin.
45 Para mintantun lendn xlacata natlahuaya tala-
kalhin mejor catantucacticanti porque atzinu
tlan nachipina nac akapun tantulhtulu nixachuna
para acchan kalhiya tantutiy mintantin y nama-
capincana nac pupatin 46 antanicu necxni mixa
lhcuyat y ankalhind patindmpat nahudn. 47 Para
milakastapu matlahuiyan talakalhin, mejor cata-
macxtu porque atzinu tlan nachipina nac akapun
lakatu lakaxoko, y nitlan para acchan lakatiy
milakastapu y caj xpalacata hud huix napina cpu-
patin 48 nac calhcuyatni antanicu necxni mixa
lhcuyat y mintapatin necxni catilaksputli.

49 ’Porque xlihuak cristianos amadcalh
caliucxilhcan nac lhcuyat para xlicana takalhiy
matzat. 50 Pus xlicana, matzat luu snun tlan,
pero matzat para csputnilh xliskoko, ¢tdcu
nalimaskokenamparaya? Ankalhind huixinin
nac milatamatcan cakalhitit matzat, niti
catalasitzinitit y calapaxquitit limacxtum chatum
achatum mintacristianoscan.

10

Jesus lichuhuinan para ticu makxteka xpuscat

osu xtakolu
(Mateo 19.1-12; Lucas 16.18)

1Tesus tacaxpd nac Capernaum chalh nac Judea
y catilaktaxtulh huanti xtalamanalh nac aliquilh-
tuan kalhtuchoko Jordan. Lhuhua cristianos tata-
makstokli antani xui Jesus, x1a tzuculh camakalh-
chuhuiniy chund cumu la xla xlismaninit tla-

huay. 2 Caj xamaktum tdmilh makapitzin fariseos
xlacata natakalhputzay para tucu xla ni tancs
nahudn. Y takalhasquilh xlacata para kalhiy dere-
cho chatum chixcu namakxteka xpuscat. 3 Jesus
chiné cakalhtilh:

—¢Tucuya tapéksit camaxquin Moisés?

4Xlacan chiné takalhtinalh:

—Moisés limapeksinalh xlacata chatum chixcu
tlan namakxteka xpuscat pero natalacaxlay nac
pumapeksin y namaxquiy mactum xalacaxlan
capsnat.

5Jesus cahuanipa:

—Moisés mastalh tama tapéksit porque huixinin
snun lanit minacujcdn. ¢ Pero acxni Dios mala-
catzuquilh lata tdacu anankoy nac caquilhtamacu
pus x1a tldhualh chatum chixcu y chatum puscat.
7Por eso hua xlacata chatum kahuasa acxni nata-
makaxtoka tlan akxtekmakan xtlat chu xtzi laqui
xl4 natatalakxtumiy xpuscat. 8 Y ama kahuasa
chu tzumat huanti xchatiycan xtahuanit, chu luu
chatuma natalitaxtuy. 9 Pus hud xpalacata cca-
lihuaniyan pi nipara chatum cristiano mininiy
namapajpitziy huantu Dios malacastucnit.

10 Acxni catachuhuinankolh ama fariseos, Jesus
tanulh nac chiqui antani xlacan xtatamakxteka,
y xdiscipulos takalhasquilh ticu Xuaniputin ama
takalhchuhuin. 11 Jesus cahudnilh:

—Para ticu namakxteka xpuscat caj xlacata
natatamakaxtoka tinuj puscat luu lhuhua talaka-
lhin kalhiy xlacatin Dios xahua xlacatin xapulh
xmahuind. 12 Nachunalitim huanti makxteka
xtakolu xlacata natadn tunuj chixcu ama puscat

kalhiy lhuhua talakalhin xlacatin Dios xahua xla-
catin xapulh xtakolu.

Jesus casiculanatlahuay lactzu camdn
(Mateo 19.13-15; Lucas 18.15-17)

13 Acalistan liminicalh Jesus lactzu caman laqui
nacasiculanatlahuay, pero xtamakalhtahuakén
tzaculh talacaquilhniy huanti xtalimimanalh.
1415 Pero acxni caucxilhli Jesus huantu
xtatlahuamana casitzinilh tzinu y chiné
cahuanilh:

—Luu xlicana catlahuatit litldan ni cacalihua-
nitit tamakolh lactzu camdan xlacata naquinta-
lakmin antanicu aquit cui, porque xlicana pi caj
xmanhud huanti kalhiy xtalacapastacni cumu
la actzu kahuasa xla luu lakchan pi namaka-
maklhtinan huantu Dios camaxquiputunan y tlan
natatanuyachd nac xtapeéksit.

16Y acalistdn cachexli ama lactzu caman y casi-
culanatlahualh.

Chatum kahuasa rico tachuhuindn Jestus
(Mateo 19.16-30; Lucas 18.18-30)

17 Acxni Jesus aya xama alacatunu y xtlahua-
maja, tokosun lakmilh chatum kahuasa, lakata-
tzokodstalh nac xlacatin y chiné huanilh:

—Makalhtahuakend, xlicana huix luu tlan
catziya, ¢tucu quilitldhuat laqui tlan nackalhiy
ama latamat nac akapun huantu necxnicu
laksputa?

187esus kalhtilh:

—¢Tucu xlacata quilihuaniya pi aquit luu tlan
ccatziy? Porque uuniticu anan huanti xlicana tlan
huata cajxman chatum y hud Dios. 19 Huix catziya

la hui kampacdhu xlimapeksin Dios huantu mas-
tanit Moisés: “Ni caxakatli tunuj puscat para hui
mimpuscat; ni camakni mintacristiano; ni camak-
kalhananti mintacristiano; niti caakskahui min-
tacristiano; necxnicu timaxtuniya taksanin min-
tacristiano; cacamaxqui cacnit mintzi xahua min-
tlat.”

20 Amad kahuasa chiné kalhtilh:

—Quimpuchind, hasta lata tlak actzucu
xacuanit ctzucunit makantaxtiy huantu huanipat.

217esus huanipa:

—Pero hui akampatum huantu tzankaniyan
militlahuat: castat lata tu kalhiya y cacamapaj-
pitzini laklimaxkenin mintumin, acalistan caqui-
lakta y caquistalani; chuna xlicana luu lhuhua
mintapaxuhudn pimpat limastoka cumu la min-
tumin nac akapun.

22 Acxni kdxmatli ama tachuhuin huantu hua-
nilh Jesus ama kahuasa chalipuhuana alh porque
luu rico xuanit.

23 Jesus calaklacalh antani xtayanalh xtama-
kalhtahuakén y chiné cahudnilh:

—Xlicana ccahuaniyan piluu tuhua dmaj caqui-
taxtuniy lacrrico xlacata natamakamaklhtinan
xtapéksit Dios.

24 Amakolh xtamakalhtahuakén ni xtaakatak-
snit huantu xcahuaninit y cacs xtalilacahudn,
pero Jesus cahuanipa:

—Huixinin quincamandn, aquit ccahuaniyan
xlacata pi luu tuhua nacaquitaxtuniy amakolh
cristianos huanti talipahuén xtumincany catuhua
talilactlahuayahuay xtalacapastacnican xlacata

tlan natamakamaklhtinan xtapéksit Dios. 25Y hu-
ata ni xatuhua xtanulh tantum camello nac xtzan
kantum litzapan que huata rico natatanuy nac
xtapéksit Dios y nachan nac xpaxtun.

26 Acxni xtamakalhtahuakén takaxmatkolh,
cacs talacahua y tzuculh talakalhasquin:

—Pus para chund, ¢ticu chinchu luu nalak-
maxtuy xlistacni nac akapun?

277esus cakalhakaxmatli y cahudnilh:

—Para caj sacstu chatum chixcu luu lacpuhuan
xlacata tlan nalakmaxtuy xlistacni, x1a nilay ticu
tamatlantiy; pero Dios huak tlan matlantiy lata
tucu lacpuhudn, nitu tuhua xpalacata.

28 Entonces Pedro chiné huanilh:

—Quimpuchinacan, aquinin  cakxtekma-
kanitdhu lata tdcu xackalhiyahu xlacata
ccastalaninitan, itlcu chinchu aman
quincalakchandn?
29 Jesus cakalhtilh:

—Xlicana ccahuaniyan, para ticu cristiano
naakxtekmakan lata tucu kalhiy, para xchic
o xnatlatni, o xpuscat xahua xcaman, osuchi
xparcela caj xlacata naquistalaniy osuchi caj
xlacata namakalhchuhuinily cristianos laqui
tlan nacamatzankenaniy Dios xtalakalhincan,
30 aquit ccahuaniydn xlacata amda chixca luu
lhuhua chiqui amaj kalhiy lata nicu nachdn,
lhuhua cumu la xnatalan, cumu la xnatlatni,
osuchi cumu la xcamandn, o cumu la xparcela,
luu xlicana lhuhua &maj maclay, y masqui
luu lan caliaksanca y caliputzastalaca caj
quimpalacata; porque xlacdn amakolh cristianos
taamanalh tamaklhtindn lanca tapaxuhuan

huantu necxni laksputa nac akapun. 31Y ama
quilhtamaculhuhualactalipahu cristianos huanti
lanchu luu tamacapulamdnalh acalistdn huata
xlacan ahuatd tahuildnalh nahuéan; y lhuhua
huanti lanchu nitucu xkasatcan talitaxtuy luu
ahuata taquitaxtumanalh pero acxni chu ama
quilhtamacu huata pulh hud nacamaxquican
xputahuilhcan nac akapun.

Jestus lichuhuinamparay xlacata amdcalh

maknicdn
(Mateo 20.17-19; Lucas 18.31-34)

32Maktum quilhtamacu Jesus chu xtamakalhta-
huakén xtatlahuamadanalh nac tiji xtaamanalh nac
cachiquin Jerusalén; Jesus xcapulanima xlacan caj
xtastalatilhay, ni xtaamputun y xtalacalipuhuan-
tilhay porque xtapecuan tucu tlan cahud xpaxtokli
Jests antd. Xamaktum Jesus tinuj camamacxtu-
mipa xkalhacutiycan y tzuculh calitachuhuinéan
lata tucu x14 xdmaj okspulay. 33 Chiné cahuanilh:

—La& eé huixinin ucxilhpatit amandhu nac
Jerusalén antani amadcalh quimacamastacdn
aquit Xatalacsacni Chixcu nac xXmacancan
xXanapuxcun cura y xmakalhtahuakenacan judios;
xlacan naquintalilhcay naquimaknican y naquin-
tamalacapuy nac xlacatincAn mapeksinanin
romanos. 34 Xlacan lan naquintalikamandn,
naquintahuiliniy, naquintalacachujmaniy vy
acalistdn naquintamakniy; pero aquit xliaktutu
quilhtamacu cadmaj lacastacuanan nac calinin.

Santiago y Juan tasquiniy Jesus aktum litlan
(Mateo 20.20-28)

35 Acalistan xlakahuasan Zebedeo xcahuanican
Santiago y Juan talaktalacatzuhuilh Jesus y tahua-
nilh:

—Quimpuchinacén, clacasquinahu xquilatla-
huanihu aktum litlan huantu ccamaksquimpu-
tunan.

36Jesus cahudanilh:

—¢Tucu lacasquinatit nactlahuay caj milaca-
tacan?

37Xlacén tahudnilh:

—Acxni huix nacamakatlajakoya xlihuak
huanti tasitziniydn y natzucuya mapeksinana
anta nac lipaxthu mimpumapeksin,
xquilamaxquihu quilhtamacu xactahuilachdhu
nac mimpaxtun xlacata naccatamapeksinandn.

38 Jesus cakalhtilh:

—Huixinin nipara tzinu -catziyatit huantu
squimpdtit. ¢Lacpuhuanatit pi tlan natayaniyatit
nac ama lanca tapatin huantu aquit camaj patiy?

39 Xlacan takalhtinalh:

—Nacpatiyahu.

Jesus cahuanipa:

—Xlicana pimpatit lipatiyatit tapatin huantu
aquit amaj quiokspulay, y nachuna litim pimpatit
patiyatit huantu aquit camaj patiy, y juerza pim-
patit tayaniyatit. 40 Pero hud la huixinin lacasqui-
ndatit naccahuiliyan nac quimpaxtun acxni nac-
tzucuy mapeksindn, ni aquit ccatziy sino xman
hua Quintlat Dios dmaj camaxquiy huanti cami-
niniy y calikalhimdcalh.

41 Acxnj tacatzilh xamakapitzin xtamakalhta-
huakén huantu xtalacasquin Juan chu Santiago,

tasitzinilh. 42Jesus huak catasanilh natatalacatzu-
huiy y chiné cahudanilh:

—Huixinin catziyatit xlacata huanti
xanapuxcun mapeksinanin xalac aktum
pulataman xlacan huak taakchipay lata tu
hui nac cachiquin y luu tlihueke tahuiliy
xlimapeksin, nachund huanti xalactalipahu
taakskahuimaklhtly = huantu  takalhiy ni
lactalipahu cristianos. 43 Pero huixinin huanti
quilatalapulaydhu nichuna caticaquitaxtunin,
porque huanti luu talipahu litaxtuputin nac
milakstipancan mejor huata caj cacalimacudnilh
xamakapitzin y catldhualh huantu xlacan
natalimapeksiy xcompafieros. 44 Y nachuna
para taxtuyachd chatum la huixinin huanti
camapeksiputun  xamakapitzin = compafieros
xtachund cumu la xapuxcu, huata xla luu mininiy
nalitaxtuy cumu la chatum tasacua huanti na caj
nakalhakaxmatnindn huantu nalimapeksican.
45 Xtachund cumu la aquit Xatalacsacni Chixcu
ni hud clakminit nac caquilhtamaca laqui
caj naquilimacuanican, huata hud clakminit
laqui chund naccalimacuaniy xamakapitzin,
y nachuna litim laqui aquit nacmacamastay
quilatdmat xpalacata pi tlan naccapalakaxokonun
xlatamatcan lhuhua cristianos.

Jestus mapacsay chatum lakatzin huanicdn Bar-

timeo
(Mateo 20.29-34; Lucas 18.35-43)

46 Tdchalh nac aktum cachiquin huanican Jerico,
caj xtatipuntaxtumanalh luu lhuhua cristianos

xtastalanimdnalh Jesus. Acxni aya Xtataxtuma-
nalh nac amd cachiquin chatum lakatzin hua-
nican Bartimeo xkahuasa xuanit Timeo, anta xui
nac xquilhpdn tiji csquima limosna. 47 Acxni x1a
kaxmatli pi xtalacatzuhuima Jesus xalac Nazaret
ama lakatzin tzaculh quilhaniy:

—iJesus xlitalakapasni David, catlahua litlan
caquimalacatlanti!

48 Lhuhua ti talacaquilhnilh xlacata cacs caqui-
lhua, pero xla lihuaca tzuculh quilhaniy:

—iJesus xlitalakapasni David, catlahua litlan
caquimalacatlanti!

49 Jesus chdkoj lalh y cahudnilh xamakapitzin
cristianos:

—Cahuanitit camilh tama lakatzin.

Y chatum alh tasaniy y chiné huanilh:

—Catuxcani, kahua; cataya porque Jesus tasa-
niman.

50 X14 Ihken makésulh xmactahuaca nac tiyat,
lalihuan tdyalh y talacatzuhuilh antani xya Jesus.
>1Jesus kalhdsquilh:

—¢Tucu lacasquina cactlahualh milacata?

Ama lakatzin chiné kalhtinalh:

—Quimpuching, aquit clacpuhuan xaclacahua-
nalh.

52]Jesus huanilh:

—Tlanad lipaxuhu napina nac minchic. Huix aya
pimpat lacahuanana porque quilipahuanita.

Amalakatzin acxnituncanlacahudnalh y na sta-
lanilh Jesus antani xla xama.

11

Jesus tanuyacha nac xacachiquin Jerusalén
(Mateo 21.1-11; Lucas 19.28-40; Juan 12.12-19)

1 Acxni tdchalh nac aktum kestin huanicdn
Monte de los Olivos, xmalakatancs aktiy
cachiquin cahuanican Betfagé y Betania, umakolh
cachiquin tapekstokuilakolh Jerusalén, Jesus
camacalh chatiy xdiscipulos 2y cahuanilh:

—~Capimpitit nac ama cachiquin huantu hui-
lachi tuncan, acxni nachipinatit nac aktum chiqui
huixinin naucxilhatit pi chiyahuacanit tantum
burro huantu niti a ketahuilay, lalihuan naxcu-
tatit y nalitandtit. 3Y para ticu nacahuaniyan tdcu
lilayatit, huixinin cahuanitit: “Quimpuchinacan
maclacasquimputun y pdalaj napuspitparay.”

4 Xlacan tdalh y xlicana tamandklhulh tantum
burro xchiyahuacanit nac xtanquilhtin aktum
chiqui lacatzu cmadlacchi. Xlacan taxcutli >y
huanti anta xtalayanalh lacatzu taucxilhli huantu
xtatlahuamanalh, chiné cahuanica:

—¢Tacu tlahuaputundtit? ¢Tucu lilayatit xcu-
tatit tama burro?

6 Amakolh discipulos chuna takalhtinalh la xca-
huaninit Jesas y niaj tu cahuanicalh, camaxqui-
calh talacasquin natalén. 7 Taliminilh amda burro
antani xui Jesus y taliketlapanilh clhakatcdn,
Jesus ketdhui 8 y lalihudn taalh pekan cJerusalén.
Lhuhua ti tzuculh tataramiy clhakatcan nac tiji
antani xlacama y makapitzin tzuculh tacay lactzu
xmakxpinin keske y na xtataramiy nac tiji.

9Y lhuhua cristianos ti xtapulamdnalh xahua ti
xtastalanitilhay chiné tzuculh tamatasiy:

—iCamaxquihu cdcnit Dios! iDios casiculanatla-
hualh eé chixca huanti x1& macamima! 10 jDios
casiculanatldhualh xlimapeksin huantu x1a mala-
kachanit xlacata naquincamapeksiyan nachuna
la mapeksinalh xamakan quinquilhtzucutcan rey
David! jCalakachixcuhuihu Dios caj xpalacata tu
tlahuama!

11 Pus chund tanuchd Jesus nac Jerusalén, aca-
listan alh nac lanca pusiculan xalac Jerusalén. Y
acxni kotanukolh cataampa xdiscipulos nac Beta-
nia porque aya xcasmalankama.

Jesus lacaquilhniy akatum suji porque nitu
xkalhiy xtahudcat
(Mateo 21.18-19)

12 Lichali tzisa Jesus tacaxpa nac Betania y lata
xtlahuama x14 tzuculh tzincsa. 13 Alimdakat ticxilhli
akatum suji luu staknit xtaya xapalhma, alh ucx-
ilha para xkalhiy xtahudcat pero nitu maclanilh
acxni lakchalh porque ni xquilhtamacu xuanit la
natahuacay xtahudcat. 14Jesus chiné huanilh ama
suji:

—Aquit clacasquin pi niaj para chatum cris-
tiano nahuaparay mintahudcat.

Y xtamakalhtahuakén huak takaxmatli huantu
huanilh ama suji.

Jesus caputlakaxtuy huanti xtastanamanalh
nac lanca pusiculan xalac Jerusalén

(Mateo 21.12-17; Lucas 19.45-48; Juan 2.13-22)

15 Caj lipuntzu tdchalh nac Jerusalén, Jesus
tuncan tanulh nac lanca pusiculan y tzuculh
catamacxtuy huanti anta xtastanamdanalh xahua

tl xtatamahuanamdnalh nac xtanquilhtin pusi-
culan, camakpuspitnilh xmesajcan huanti xtalak-
palimanalh tumin xahua ti xtakalhiy xpaloko-
yucan canaspun y xtastay. 16 Niajti maxquilh
quilhtamacu xlacata natatanuyachd xlistat nac
xtanquilhtin pusiculan. 17 Y chiné cahuénilh
amakolh lacchixcuhuin:

—Nac xtachuhuin Dios huantu tatzoktahuilanit
nac likalhtahuaka chiné huan: “Uma quinchic luu
cajhud nalimaxtucan pi anta naquintakalhtahua-
kaniy xlihuak cristianos canihud xalanin”, pero
huixinin aya limaxtunitatit cumu la xputatzek-
nican kalhananin.

18 Makapitzin xmakalhtahuakenacdn judios
xahua xanapuxcun cura takaxmatli huantu
xld xquilhuama huata tzuculh talacputzay
lacu natatlahuay xlacata tzek natamakniy,
porque Xxtapecuaniy lata xcamakalhchuhuiniy
cristianos y xlihuak xtacanajlaniy huantu
xld xcalitachuhuindn. 19 Acxni aya tzuculh
casmalankan Jesus catatacaxpa xdiscipulos y
cataampa cBetania.

Suji scacnit huantu tilacaquilhnilh Jesus
(Mateo 21.20-22)
20Lichalilacatzisalacatzu tatitaxtulh antani xya
ama suji huantu tilacaquilhnilh Jesus y tatcxilhli
pi huak cscackonit lata xakan hasta xtankaxek.
21Pedro lacapastactayalh y chiné hudnilh Jesus:
—Quimpuchinacan, caucxilhti ama suji huantu
tilacaquilhni kotan, aya acscactayakonit.
22Jesus chiné kalhtilh:

—Hua lilalh xlacata nalipahuanatit Dios.
23 Pus luu xlicana ccahuaniyan para ticu
nahuaniy eé kestin: “Catakenu la tahuila y
capit tajuya nac pupunu”, para xla canajlay
y catziy pi chund naquitaxtuy xlicana chuna
dmaj quitaxtuniy. 24 Nachunalitim para
ticu namaksquindtit Dios acxni huixinin
nakalhtahuakaniyatit, para lipahuanatit vy
catziyatit pi xld& amdn camaxquiyan xlicana
chund nacaquitaxtuniyan. 25 Nachunalitim
acxni huixinin nakalhtahuakaniyatit Dios,
para ticu mintacristiano taratlahuanitan vy
talamakasitzinitdn, pus huata pulha catapati y
camatzankenani laquimpi Mintlaticdn huanti
huilachd nac akapun na nacamatzankenaniyan
mintalakalhincdn. 26 Pero para huixinin ni
nalamatzankenaniyatit huantu catlahuaninitan
mintacristiano, pus nachund Mintlatican
Dios huanti huilachd nac akapun na ni
caticamatzankenanin mintalakalhincan.

Huinti nitu taliucxilha xlimapeksin Jests
(Mateo 21.23-27; Lucas 20.1-8)

27 Tataspitpa nac Jerusalén y acxni xtalak-
chokopulay Jesus nac pusiculan talaktalacatzu-
huilh xanapuxcun cura chu xmakalhtahuake-
nacan judios, xahua lakkolutzinni mapeksinanin.
28 Chiné takalhdasquilh:

—¢Tucuxpalacata huix lisitziya lata tu lama nac
pusiculan? ;Ticu maxquinitan limapeksin xlacata
chund natlahuaya?

29 Pero Jesus cakalhtilh:

—Pus aquit na hui huantu caman cakalh-
putzayan, para huixinin naquilakalhtiyahu pus
aquit na naccahuaniydn ticu quimaxquinit lima-
peksin xlacata huantu ctlahuay. 30Lanchuj tuncan
caquilahuanihu, ¢ticu maxquilh limapeksin Juan
Bautista xlacata naakmununun, pi hua Dios os-
uchilacchixcuhuin?

31 Xlacan tzuculh talalitakalhchuhuindn, xtala-
kalhasquin y xtalahuaniy:

—Para nahuaniydhu pi Dios malakachalh
naquincahuaniyan: “¢Lacu  chinchu ni
licanajlanitit huantu calitachuhuindn?” 32Y para
nahuaniydhu pi hua cristianos limapéksilh na
nilay.

Pus nichund xtalikalhtinamputiun porque
xtacatziy pi luu lhuhua xcanajlanicanit
xlacata pi Dios xlicana xmalakachanit Juan
Bautista naliakchuhuinadn xtalacapastacni, hua
xtalipecuaniy xlilhuhua cristianos; y xlacan ni
tacatzilh lacu natakalhtindn. 33 Chiné talihuanilh
Jesus:

—Ni ccatziyahu.

Jesus cakalhtilh:

—Pus na nipara aquit cacticahuanin ticu qui-
maxquinit limapeksin xlacata lata tu aquit tlan
ctlahuay.

12

Xatakalhchuhuin ti ni xalacudn tasacudn
(Mateo 21.33-46; Lucas 20.9-19)
1Caj lipuntzu Jesus tzuculh camakalhchuhuiniy
cristianos, caj calitachuhuinalh aktum takalhchu-
huin, chiné cahuanilh:

—Maktum quilhtamaca xui chatum chixcu
chalh nac xpucuxtu lhuhua xalichdnat uva. Xla
lihuana stilimpdacalh, acalistdn tlahualh aktum
lanca torre antani natahuacay ti namaktakalha
xtachanan. Y na tldhualh xpuchitni laqui anta
nalakchita xuvas acxni nachay. Ni makas
quilhtamacu xl& camacuentdjlilh makapitzin
tasacudn xcatacuxtu, xla alh latamay makat
cachiquin. 2 Acxni lakchalh quilhtamacu lata
tzucuy chay y lakchitcan uvas, xla malakachalh
chatum xtasacua xlacata nacasquinicdn huantu
xlakchdn x14 nachipay xatachitni uvas. 3 Pero
xlacan tachipalh, lan taakkaximilh, caj chunata
tamacampa y nitu tamaxquilh tachitni. 4 Ama
xapuchind pucuxtu malakachapa tunujlitim
xtasacua, pero xla taliactalanchipalh chihuix,
tadkpaklhli y calahud tahuanilh. 5 Xapuchina
catacuxtu malakachapa achatum <xtasacua,
pero xld maknicancha. Nachuna lhuhua
camalakachapa xtasacudn; huinti camaknicalh y
makapitzin calakkaximicalh.

6’Am4& kolutzin ahuatiyd chu xkalhiy chatum
xkahuasa luu xlicana xpaxquiy; xlacpuhuan:
“Para nacmalakachay quinkahuasa, max
ahuayu natakaxmatniy huantu nacahuaniy.”
Xlicana malakachalh xkahuasa. 7Y acxni
caldkchalh amda kahuasa, amakolh tasacudn
chiné tzuculh talahuaniy: “Hud tamda kahuasa
ti natamakxteknikoy putum uma pucuxtu,
huata mejor camaknihu laqui aquinin
naquincatamakxteknikoydn.” & Ama xkahuasa
xapuchind ama pucuxtu tachipalh tamaknilh
y tatamdacxtulh xtiyatlihua, tadalh tamakan nac

xquilhapan pucuxtu.

9 Jesus cakalhasquilh amakolh lacchixcuhuin
huanti xtakaxmatnimanalh:

—¢Tacu huixinin lacpuhuanatit natlahuay ama
Xpuchina pucuxtu? Pus eé xapuchinad dmaj min y
nacamaknikoy amakolh ni lacuan tasacuan y xla
nacamaxquiy xpuchanan tunuj tasacuan.

10 *Huixinin, ¢Pi nia likalhtahuakayatit la tat-
zoknit xtachuhuin Dios nac likalhtahuaka? Laca-
tum chiné tatzoknit:

Ama lanca chihuix huantu titalakmakalh tzap-
snanin porque titalacpihua pi nitu lima-
cudn,

huatalanchu huda luu limacuama porque hua anijt
lijaxkoy lata xlilanca chiqui.

11 Pero hud Quimpuchinacédn Dios huanti lac-
Ihcanit xlacata chuna naquitaxtuy

laqui aquinin caj cacs nalilacahuanahu lata tucu
tlahuanit.

12 Pus xlacdn  xtachilemputin Jesus
porque xtaakataksnit pi caj xlacsacnit uma
takalhchuhuin xlacata nacalimalacahuaniy.
Pero cumu lhuhua cristianos xtalayanalh huanti
xtacanajlaninit xtachuhuin pus tapécualh chica
natasitziniy, y huata mejor caj taakxtekyahualh y
taalha.

Kalhasquincan Jesus para mininiy lakax-
okonuncdn
(Mateo 22.15-22; Lucas 20.20-26)

13 Caj lipuntzu huanti xtasitziniy Jesus tamala-
kachalh makapitzin fariseos xahua ti xtatayanalh
rey Herodes, caj xtamakalhputzaniputun chica
para tdcu nitlan nacalichuhuinan mapeksinanin

laqui chund natamalacapuy. 14 Acxni taldkchilh
chiné takalhasquilh:

—Makalhtahuakena, ccatziyahu  xlacata
huantu huix huana luu hua taluldktat, y huix
niticu liquilhpuhuana y huaniya huantu
nitldn tlahuama, masqui lhuhua huanti ni
taliucxilhputunan, huata lacasquina xliputum
cristianos natalakapasa lata lacu Dios lacasquin
natalatamay. Pus caquilahuanihu, ¢pi lakchan
lata clakaxokonuniyahu amda xapuxcu gobierno
xalac Roma? ¢Pi tlan clakaxokonuniydahu o nitlan
la clakaxokonumanahu?

15 Jesus xcatziy pi caj xtakalhputzamdnalh y
chiné cahuanilh:

—¢Tucu xpalacata huatiya chu quilalacputza-
nanimahu huantu tlan naquilalimamakosiyahua-
yahu? Calitatit okxtum tumin laqui nacucxilha.

16 Liminica okxtum tumin, acxni Ucxilhli Jesus
cakalhasquilh:

—¢Ticu xlacapun talhcanit eé, y ticu xtacuhuini
tatzoktahuilanit nac eé tumin?

Xlacan takalhtinalh:

—Hua xlacapun xapuxcu mapeksinad romano.

177Jesus cahudnilh:

—Pus camacamaxquitit gobierno huantu lak-
chan gobierno, y nachuna camacamaxquitit Dios
huantu lakchdn namacamaxquiyatit.

Xlacan caj cacs talacahua y niaj xtacatziy tdcu
natakalhasquimparay.

Jesus kalhasquincan para talacastacuandn nin
(Mateo 22.23-33; Lucas 20.27-40)

18 Acalistan tdalh tatachuhuinan Jesus makapi-
tzin saduceos. Umakdlh cristianos xtahuan pi
xlistacni chatum cristiano ni catilacastacuanalh
acxni naniy, pus hua xpalacata talikalhasquilh:

19 —Makalhtahuakena, Moisés quincamakxtek-
ninitan aktum tapéksit, para chatum chixcu naniy
naakxtekmakan xpuscat y nitu takalhilh xca-
mancan, tlan huatiyd chatum xtala natatamaka-
xtoka xyasta y natakalhiy xcamancan laqui ni
nalaksputa xtacuhuini xtala huanti nilh. 20 Pus
maktum quilhtamaca xtahuildnalh kalhatujin
lakahuasan linataldn, xapuxcu tamakaxtokli, y ni
limakas nilh pero ni takalhilh xcamancan. 21 Xli-
chatiy xtala tatamakdaxtokli xyastd, y ni limakas
quilhtamacu xla na nipa y nipara hud takalhilh
xcamancadn. Na chund okspulalh xlikalhatutu.
22 Y putum xlikalhatujuncan huak tatatamakdax-
tokli ama puscat, y nipara chatum takalhilh xca-
mancan. Y ni limakas ama puscat na nilh.
23 Chinchu acxni xlistacnican natalacastacuanan
nac calinin y natalatamaparay, ¢ticuya chixcu luu
Xpuscat dmaj huan, pus huak tatatamakaxtokli
xkalhatujuncan?

24Jesus cakalhtilh:

—Huixinin luu xlicana aktzankanitatit porque
ni catziydtit y ni akataksatit lacu huan xtachu-
huin Dios huantu tatzoktahuilanit nac likalhta-
huaka, y na nipara catziyatit lacu kalhiy xlitli-
hueke Dios, lacu x1a calikalhimacha xlistacnican
nin nac akapun acxni xld nacamalacastacuaniy
nac calinin. 25 Porque acxni nin natalacasta-
cuanan nac calinin amakolh lacchixcuhuin xahua

lacpuscatnin niaj ti catitamakaxtokli, nipara cati-
takalhilh xlactzumajancan huanti natamamaka-
xtoka, porque chund natalitaxtuy cumu la xan-
geles Dios huanti tahuilanancha nac akapun.
26 Chu xlacata para natalacastacuanan nin, os-
uchi ni natalacastacuandn, ¢pi ni akataksatit lacu
huamputun likalhtahuaka huantu tzokli Moisés
acxni x1a tzokli la tachuhuinalh Dios nac akatum
actzu quihui acxni xakxkotayama? Chiné hua-
nilh: “Aquit xDios Abraham xahua x14 Isaac chu
x14 Jacob.” 27 Anta huamputun pi huanti talama-
nalh xastacna nac caquilhtamacu chu huanti aya
taninit lacxtum lampara xastacnacu talamanalh,
porque Dios ni hua xDioscan nin sinoque huanti
talamdnalh xastacna.

Jesus kalhasquincan xatucu xlimapeksin Dios

tlak xlacasquinca
(Mateo 22.34-40)

28 Chatum xmakalhtahuakenacdn judios x1a
xkalhakaxmatma la xcatalahuanima Jesus ama
lacchixcuhuin, y cumu akataksli pi tlan xkalh-
tinanit, na talacatzuhuilh xlacata nakalhputzay,
chiné kalhasquilh:

—Lataxlipacs limapeksin huantu Dios mastanit
natlahuaydhu, ¢ xatucuya tlak xlacasquinca?

29Tesus kalhtilh:

—Huantu tlak xlacasquinca limapeksin lata xli-
pacs chiné huan: “Cakaxpattit chatunu huixinin
xalac Israel, hua Quimpuchinacan Dios xtastum
hua Dios, niti achatum anan, y xmanhua Mimpu-
china natlahuaya. 30 Hua capaxqui y calipdhuanti

Mimpuchina Dios xlihuak minacu, xlihuak milis-
tacni, xlihuak mintalacapastacni y xlihuak milit-
lihueke.” 31Y xlikampatiy limapeksin huantu
na caj xtachund, chiné huan: “Calakalhamanti
mintacristiano xtachuna cumu la mecstu lakalha-
mancana.” Hua lata umakolh kampatiy lima-
peksin ni anan akampatum huantu tlak xlaca-
squinca o huantu Dios lacasquin namakantaxti-
yahu.

32 Ama xmakalhtahuakenacan judios hudnilh
Jesus:

—Makalhtahuakend, luu cmatlantiy tu huana,
pus xlicana huantu huana, caj xman chatum Dios
kalhiydhu y niti andn achatum. 33 Pus xlicdna
luu quilipaxquitcan Dios xlihuak quinacujcan,
xlihuak quintalacapastacnican, xlihuak quilistac-
nican y xlihuak quilitlihuekecan. Pus huanti tla-
huay eé kampatiy limapeksin nac xlatdmat atzinu
makapaxuhuay Dios nixachuna lata tdcu nahui-
linicadn nac pusiculan, osuchi namakninican qui-
tzistancdn xlacata nalilakachixcuhuiyahu.

34 Acxni kaxmatli Jesus la akstitum kalhtilh ama
chixcu, chiné huanilh:

—Pus huix akatakspat la Dios mapeksinam-
putun nac milatdmat, y lampara niaj makat nata-
nuyapi nac xtapéksit Dios.

Acalistan niaj ticu kalhasquilh para tucu.

Jesus lichuhuindn huanti luu xlicana xtlat
(Mateo 22.41-46; Lucas 20.41-44)
35 Antacu xlama Jesus nac pusiculan y tzucupaj
camakalhchuhuiniy cristianos, chiné cakalhas-
quilh:



San Marcos 12:36 Ixxii San Marcos 12:39

—¢Tucu xlacata talihuan xmakalhtahuake-
nacan judios xlacata pi Cristo huanti namin
calakmaxtuyan mat xlitalakapasni xamakan
rey David nahuan? 36 Porque maktum
quilhtamacu huatiyd rey David acxni Espiritu
Santo malacpuhuanilh chiné tilichuhuinalh
Cristo:

Quimpuchind Dios chiné hudnilh chatum litum ti
na Quimpuchina:

“Catahuila nac quimpaxtun xlacata naquintama-
peksinana,

hasta acxni aquit naccamakatlajakoy
putum huanti tasitziniyan limacxtum
natalakachixcuhuiydn.”

37 Pus, ¢lacu chu lacpuhuanatit xlacata Cristo xli-

talakapasni nahuan rey David para huatiya David

xcacninaniy xlimapacuhuiy, Quimpuchina?

Ama quilhtamaca luu lhuhua xtakaxmatniy
xtachuhuin.

Jesus lhuhua huantu caliyahuay

xmakalhtahuakenacdn judios
(Mateo 23.1-36; Lucas 11.37-54; 20.45-47)

38 Lata Jesus xcamakalhchuhuiniy cristianos
chiné cahuanipa:

—Skalalh catahuilatit ni nacaakskahuimiyan
ama mimakalhtahuakenacadn huanti tamasiyuy
xley Moisés. Xlacan tapulatamaputun
lacpulhman clhakatcdn y na talakatiy huak
nacacninanicdn antani nacaxakatlipaxtokcan
nac tiji. 39 Acxni tadn nac pusiculan talacasquin
nacalikalhican tlak lacuan putdhuilh antanicu
natatahuilay, y nachuna tatlahuay antanicu hui

pupaxcua. 40Y huanti canimakancanit lacchajan
taakskahuimaklhtiy xchiccdn, laqui niti mat
nacatziy lacu xtayatcdn makas takalhtahuakaniy
Dios. Pero nipara tzinu tacatziy xlacata pi atzinu
xlacan lan amakolh tapatinan.

Xlimosna chatum limaxken punind
(Lucas 21.1-4)

41 Maktum quilhtamacu Jesus xuilacatzu antani
huilakolh cajas xla limosnas, x14 caj xcaucxilhma
cristianos la xtamajumdnalh tumin; y lacrrico
xtamajuy lhuhua tumin. 42 Caj lipuntzu chilh
chatum punina puscat luu xlicana limaxken xu-
anit, y nac aktum caja x1a majulh okxtiy tumin
xla cobre niticu tuncan xtapalh xuanit. 43 Jesus
catasanilh xtamakalhtahuakén, chiné cahuanilh:

—Xlicana ccahuaniyan, eé limaxken viuda
atzinu lhuhua majunit tumin nac caja nixachuna
amakolh lacrrico huanti tamajukonit lhuhua
tumin. 44 Pus xlacdn tamastanit huantu aya
xcaakataxtuninit, pero xla tama puscat caj
lata xcatapobre mastakonit huantu xkalhiy tu
xtilimacudnilh.

13

Jesus lichuhuinan ldcu amaj laclay lanca
pusiculan xalac Jerusalén
(Mateo 24.1-2; Lucas 21.5-6)
1 Jesus aya xtaxtumachi nac lanca pusiculan

xalac Jerusalén y chatum xdiscipulo chiné hua-
nilh:

—Makalhtahuakend, cacaucxilhti laklilakatit
chihuix huantu licaxtlahuacanit uma pdatzaps xla
pusiculan.

2Jesus kalhtilh:

—Luu tlan ucxilhpat umakolh chihuix huantu
licaxtlahuacanit eé pusiculan, pero ni catziya xla-
cata niaj makas quilhtamacu eé pusiculan niaj
catitasiyulh porque amacalh lactilhmican y niaj
para aktum chihuix catitahui antani xcahuili-
canit.

Jesus lichuhuindn la amaj sputa caquilhtamact
(Mateo 24.3-28; Lucas 21.7-24; 17.22-24)

3'Y acalistdn catdalh xdiscipulos nac aktum
kestin huanican Monte de los Olivos. Uma kestin
luu xmalakatancs lanca pusiculan nac Jerusalén
xuilacha. Acxni antd tachalh Jesus culucs tahui,
y entonces Pedro, Santiago, Juan xahua Andrés
taldkalh y chiné tzek takalhasquilh:

4 —Clacasquindhu xquilahuanihu ticuya quilh-
tamacu chuna amaj lakchén xlacata nalakponka-
mican ama pusiculan. ¢Tucu nalitasiyuy huantu
naliucxilhtiyaydhu xlacata nacatziyahu aquinin
pi aya kantaxtuma huantu lanchu quilalitachu-
huinamanahu?

5Jesus cakalhtilh:

—Cuentaj catlahudtit niti nacaakskahuiyan.
6 Porque lhuhua ti natamin xtachund cumu
la aquit natalitaxtuputun, y natahuan: “Aquit
Cristo”, lhuhua huanti natataakskahuiy y nataca-
najlaniy xtachuhuincdn. 7 Nachunalitim huixinin
pimpatit kaxpatatit lata nalichuhuinancan
canihua talamanalh guerras, pero huixinin ni

capecuantit porque talacasquin pi pulh chuna
nalay. Pero putum eé cajcu xquilhtzucut lata tu
dmajlay acalistan. 8Xlilhuhualaclanca pulataman
amaj talalacatahuacay tunu pulataman, vy
xlilhuhua cachiquin amaj talamakasitziy tunu
cachiquin. Tiyat lacaxtum amaj tachiquiy nac
caquilhtamacu y nalay tatzincstat. Pero putum
umad cajcu liquilhtzucuma nahuan lata tu amaj
min lanca tapatin.

9 "Pero huixinin catatlihuéklhtit xpalacata
tu  nacaokspulaydn  porque  pimpacdntit
camacamastacanatit nac xXpumapeksincan
laclanca napuxcun, y nacamapatinicanatit
nac xpusiculancan judios, nacalipincanatit nac
xlacatincan reyes caj quimpalacata; chuna
huixinin tlan naquilalichuhuinanghu pi xlicana
quilalipahuandhu. 10 Pus lata nia lakchdan
nahuan quilhtamacu la nakantaxtuy huantu
ccahuaniman umd quintachuhuin huantu
mastay laktadxtut amacalh lichuhuinankocan
xlicalanca caquilhtamacd y huak amacalh
lakapascan. 11 Y acxni huixinin nacalipincanatit,
ni calipuhuéntit xlacata lacu nahuanatit,
nipara alisok calacapastactit. Huixinin chuna
nahuanatit huantu Dios nacamacatziniyan ama
quilhtamacu, pus ni huixinin catichuhuinantit
sino hua amda Espiritu Santo d&maj chuhuinan
mimpalacatacdn. 12 Ama quilhtamacu sacstu
linatalan taamdnalh talamacamastay xlacata
nacamaknican, y makapitzin nataliakskahuinin
hasta masqui xcamancan laqui nacamaknicdn,
y makapitzin lakahuasdn nataliakskahuinin

hasta masqui xtlatcdn laqui na nacamaknican.
13 Huak cristianos amaj casitziniyan caj xpalacata
canajlayatit quintachuhuin, pero  huanti
natayaniy y ni nalimakxtektayay xlacata pi
quilipahudn hasta lata natitaxtukoy uma
nilactldn quilhtamacti pus hua tama d&amaj
maakaputaxtiy xlistacni.

14 ’Acxni huixinin naucxilhdtit pi kantaxtuma
huantu titzokli profeta Daniel acxni tilichuhui-
nalh lata lacu nalikamanancan y lixcajnit nali-
maxtucan ama lanca xpusiculan Dios xalac Jeru-
salén, y antd nac xpulacni nayahuacdan tzincun;
acxnicu huixinin huanti talamanancha nahudn
nac xapulataman Judea catatzalalh tuncan nac
calacsipijni. —Huanti likalhtahuakay eé libro
caakataksli huantu lichuhuinama Jesus—. 15Y
huanti lahuacachd nahuan nac xakstin xchic,
acxninatactay xlacata natzalay, mejor ni catdnulh
xlacata namaxtuy para tucu nalén huantu kalhiy
nac xchic. 16Nachund huanti anit nahuan nac xca-
tuhudn, mejor ni catdspitli cxchic xlacata namin
tiyay clhdkat, mejor chunatd catzdlalh. 17 jKoxu-
tanin amakolh lacchajan huanti luu acxni ama
quilhtamacu tatatatlay y niaj sacstu talamdanalh
nahudan, osuchi huanti tamatziquiy nahuan cska-
tacan! 18 Calisquinitit Dios xlacata nitu ticaput-
lakacanatit acxni luu xquilhta lonkni, 19 porque
lhuhua tapatin dmaj lay ama quilhtamacu cumu
necxnicu chund a lay hasta lata Dios titldhualh
catuxahuat, y niaj para catilapd acalistan. 20 Pero
para Dios ni namachokoy amda quilhtamacu la
amajlay tapatin nipara chastum catiakaputaxtulh;
pero xla catziy huantu tlahuama y namachokoy

porque calakalhaman cristianos huanti x14a calac-
sacnit.

21°Y amad quilhtamacu para ticu nacahuaniydn:
“Eé caucxilhtit, ama chixcud hua Cristo”, osuchi
tunu ti nahuan: “Umad chixcu hud Cristo”, huixinin
ni cacanajlatit. 22 Porque natamin huanti nataak-
skahuinany natahuan pi hud Cristo, y tunu ti nata-
huan pi Dios camalakachanit xlacata natalichu-
huinan xtalacapastacni. Xlacan natatlahuay lac-
lanca licdcnit tascyjut huantu naliucxilhcan xla-
cata takalhiy litlihueke, y laqui tlan natatakska-
huinankoy; y na nacaakskahuiputun hasta huanti
Dios calacsacnit para tlan cahua natamatlantiy.
23 Hud xlacata ccahuaniydn, luu skalalh catahui-
latit porque alisok ccahuaniman huantu dmaj qui-
taxtuy acalistan.

Lacu namimparay Xkahuasa Dios

(Mateo 24.29-35, 42, 44, Lucas 21.25-36)

24’Pero ama quilhtamacu acxnij aya titaxtukonit
nahudn tapatin, niaj catitasiyulh chichini
nalacapucsuankoy; y papd niaj catimaxkakénalh
catzisni. 25 Ama stacu huantu tahuildnalh nac
akapun natatamokosa y huak lata tu hui nac
akapun natalacchiquikoy y huilhaj nalakoy.
26 Entonces putum cristianos naquintaucxilha
aquit Xatalacsacni Chixcud y cmimaj nahudn nac
xlacni puclhni y natasiyuy lanca quilitlihueke
xahua quilicdcnit. 27 Y aquit naccamalakachay
angeles xlicalanca caquilhtamacu hasta tlak
xatankenuy, y nachund hasta antani quiakasputa
akapun xlacata nacamamacxtumican xlihuak
xcaman Dios huanti calacsacnit.

28 ’Acan ucxilhdtit tzucuy akayuja makapitzin
quihui y tzucuy akaskatamparay, huixinin
catziyatit xlacata pi aya talacatzuhuima
quilhtamacu lata lhcacndn. 29 Pus nachuna
litim acxni naucxilhatit pi aya kantaxtuma
huantu lanchu ccalitachuhuinaman, pus
cacatzitit pi aya talacatzuhuima quilhtamacu
lata amdcalh sputcan. 30 Xlicana ccahuaniyan pi
hasta nia tanikoy nahudn makapitzin huanti
lanchu talamanalhci acxni nakantaxtuy
huantu lanchu ccalitachuhuinaman. 31 Luu
lacatancs ccahuaniyan xlacata huak akapun
chu caquilhtamacu masqui calaktzankalh, pero
quintachuhuin nilay catilaktzdnkalh hasta
nakantaxtukoy huak lata tu clichuhuinanit.

Niti catziy ticuya quilhtamact dmaj min Jests

32 ’Pero hud lata tucuya quilhtamacu osuchi
tucuya hora amaj lakchan niti catziy, na nipara
aquit Xatalacsacni Chixcu, nipara dangeles
xalac akapun, huata caj xman Quintlat Dios
catziy. 33 Pus hud xpalacata ccalihuaniyan
luu skalalh y chacatziya catahuilatit porque
ni catziydtit ticuya quilhtamacu amaj lakchdan.
34 Nachund &maj quitaxtuy cumu la chatum
chixci huanti an paxialhndn makat, pero
acxni nia an, camacuentajliy xtasacuan nac
xchic y camacamaxquiy chatunu xtascujutcdn,
y yahuay chatum nac lanca malacchi laqui
namalaquiniy xpuchind acdn namimparay.
35 Pus nachund huixinin skdlalh catahuilatit
porque ni catziyatit tucuya quilhtamacu camaj
min aquit, para acadn tzisuama, osuchi la



San Marcos 13:36 Ixxix San Marcos 14:3

naitatlay tzisni, o acxni natasay puyu, osuchi
acxni naspalhcahuankoy, o acxni cacuhuinita.
36 Pus luu skdalalh catahuildtit porque, ¢chi
para xamaktum ni licatzihuilatit nahuan acxni
nactaxtuyachi y lhtatapatit nahuan? 37 Eé huantu
ccahuaniman huixinin nachund clacasquin
catacatzilh huak amakapitzin cristianos huanti
naquintakalhkalhiy acan nacmin, xlacata skalalh
catatahui.

14

Huanti tatalamakasitziy Jesus talilacchuhuindn
ldcu natamakniy
(Mateo 26.1-5; Lucas 22.1-2; Juan 11.45-53)

1 Aktiy quilhtamacu xtzankay xlacata nalak-
chan xpaxcuajcan judios xla taakspuntzalin acxni
xlihuak cristianos xalac Israel xtahuay caxtilan-
chahu huantu nitu kalhiy levadura. Amakolh
xanapuxcun cura xahua xmakalhtahuakenacan
judios tzuculh talilacchuhuindn xlacata lacu tlan
natachipay Jesus, nataliakskahuinin y acalistan
natamakniy. 2 Pero xlacdn xtaquilhuamadnalh:

—Ni cachipdhu acxni luu xquilhtamacu xapax-
cuaj taakspuntzalin porque lhuhua cristianos
natasitziy huanti tapaxquiy.

Chatum puscat liakpaxiy perfumes Jesus
(Mateo 26.6-13; Juan 12.1-8)

3 Jesus xanit lakapaxialhndn Simén ama chixcu
huanti xmapacsanit acxni xkalhiy aktum lixcajnit
tajatat huanican lepra, x1a anta xuilacha nac Be-
tania. Jesus xui nac mesa xuayama acxni chilh

chatum puscat xlimin patum lameta xatlan per-
fume xla nardo xdnat luu taparaxld xuanit xta-
palh ama quilhtamacu. Makalhkelh lameta y
liakpaxikolh perfume nac xakxaka Jesus. 4 Huanti
anta xtahuildnalh lacatzu tzuculh tasitziniy ama
puscat y chiné tzuculh talahuaniy:

—¢Tucu xpalacata luu caj paxcat tlahualh eé
xatlan perfume? 5 Pus tlan xtilistacalh lihuacay
aktutu ciento denario tumin, y huantu xtitastokli
xatumin xticalimaktayacalh laklimaxkenin.

Jesus cakalhakdxmatli huantu xlacan xtaqui-
lhuaménalh 6y chiné cahudnilh:

—¢Tucu xpalacata limaaklhuhuiyatit eé puscat?
Porque huantu xla tlahuanit luu xlicana tlan.
7Pus huanti laklimaxkenin talamdnalh cristianos
ankalhina catalaman nahuannac milakstipancan,
y tlan nacamaktayayatit acxni huixinin nalac-
puhuandtit, pero aquit niaj makas quilhtamacu
cacticatalataman. 8 Huantu xI4 tlan lacpuhualh
pus chuna tldhualh, y masqui ni catziy x1a alisok
quilitlahuapuxtulh perfumes laqui acxni naqui-
macnucdn masqui niaj tu caquilitlahudcalh. 9 Xli-
cana ccahuaniyan pi lata chd nicu nalichuhui-
nancan xtachuhuin Dios xlicalanca caquilhta-
macu na nalichuhuinancdn huantu tldhualh eé
puscat laqui huak nalilacapastaccan.

Judas catalacaxlay huanti tasitziniy Jestis
(Mateo 26.14-16; Lucas 22.3-6)

10 Judas Iscariote huanti xtatapeksiy ama
xkalhacutiy xdiscipulos Jesus alh catachuhuinan
huanti xtasitziniy Jesus xanapuxcun cura laqui
nacatalacaxlay y nacamacamaxquiy. 11 Acxni

xlacan takaxmatli huantu xcamalacnunimadcalh
xlacan tapaxuhuakolh, talitayanilh pi
natamaxquiy tumin; Judas tzuculh lacputzay
lacu natlahuay xlacata namacamastay Jesus.

Jesus ahuata catahuaydn xdiscipulos cakotanun
(Mateo 26.17-29; Lucas 22.7-23; Juan 13.21-30; 1
Corintios 11.23-26)

12 Acxni ldkchalh ama quilhtamacu xtamako-
tanin xpaxcuajcan judios xla taakspuntzalin acxni
xlacan tahuay caxtilanchahu huantu nitu kalhiy
levadura y acxni camaknican xalactzu borrego
huantu lilakachixcuhuinancan nac ama paxcua,
xtamakalhtahuakén Jesus chiné takalhasquilh:

—¢Nicu lacasquina nacandhu caxtlahuayahu
huantu nahuayahu eé xtamakotanin paxcua?

13 Pus Jesus camalakachalh chatiy xdiscipulos
xlacata natacaxtlahuay ama tahud, y chiné cahua-
nilh:

—Capimpitit nac cachiquin y antd huixinin
naucxilhatit chatum chixcu cucalema patum stun
chuchut. Castalanitit 14 y antani natanuyacha
na anta catanutit, cahuanitit xpuchina chiqui:
“Huan quimakalhtahuakenacan: ¢Nicu hui
ama pulactum chiqui antani naccatahuay
quintamakalhtahuakén tahud xla taakspuntzalin
eé tzisni?” 15 X14 nacalendn, nac xliquilhmactiy
chiqui nacamasiyuniyan pulactum chiqui
juerza tzinu calaklanca y pacsa kalhiy tu
tamaclacasquin, antd huixinin cacaxtlahuatit
quintahuajcan huantu nahuayahu eé tzisni.

16 'Y amakolh discipulos tdalh nac cachiquin,
xlicana chuna tamanodklhulh lata tu xcahuaninit

Jests, xlacan anta tacaxtldhualh tahua
huantu natalilakachixcuhuindn Xapaxcua
taakspuntzalin.

17 Acxni aya tzisualh, Jesus catachilh xamakapi-
tzin xdiscipulos 18 y putum tatdhui xlacata nata-
huaydn. Acxni luu xquilhta xtahuayamanalh
Jesus cahuanilh:

—Xlicana ccahuaniydn pi chatum nataxtu-
yacha miliputumcan huanti naquimacamastay
nac xmacancan huanti quintasitziniy.

19 Xlacadn luu snun talipuhua y tzuculh talaka-
lhasquin chatum achatum:

—¢MaX aquit cdmaj macamastay?

Y chatum huampa:

—¢Ahuayu max aquit camaj liakskahuinin?

20Jesus cakalhtilh:

—Lata milikalhacutiycan chatum nataxtuyacha
huanti lakxtum  quintatamakajuma  nac
quimpulatucdn. 2! Pus chund likantaxtuma
huantu tatzoktahuilanit nac likalhtahuaka
huantu naquiakspulay aquit Xatalacsacni
Chixcu; pero koxutd ama chixca huanti dmaj
quimacamastay. jXatldn xtihua pi ni xtilacachilh!

22'Y lihuan xtahuayamadnalh Jesus tiyalh mac-
tum caxtildnchahu, paxcatcatzinilh Dios xtahud, y
acxni lakchékelh camdaxquilh xdiscipulos y chiné
cahuanilh:

—Catiyatit y cahuatit eé caxtildinchahu porque
hua litaxtuy quintiyatlihua.

23 Acalistan tiyapa patum vaso xchuchut uva,
paxcatcatzinilh Dios, camdaxquilh xtamakalhta-
huakén; y huak talikétnulh acatzunin huantu xta-
juma cvaso. 24Y chiné cahudanilh:

—Huda eé xchuchut uva litaxtuy quinkalhni
huantu nastajtamakan xpalacatacan putum cris-
tianos laqui nacatzican liputum pi Dios tlahuanit
xasasti xtalacaxlan la nacalakmaxtuy. 25 Xlicana
ccahuaniyan pi niaj maktum cactilikétnulh xchu-
chutuva hasta acxni namalakchaniy quilhtamacu
la naclikotnun tunu xasasti xchuchut uva nac
Xpaxtun.

Jests lichuhuinan xlacata Pedro dmaj huan pi ni
lakapasa
(Mateo 26.30-35; Lucas 22.31-34; Juan 13.36-38)

26 Acxni la taquilhtlikolh kampatum salmo
taampd nac ama kestin huanican Monte de los
Olivos. 27Y antd cahudnilh Jesus:

—Eé tzisni putum huixinin naquilatzalamaka-
ndhu. Pus chund amaj kantaxtuy la titzoknulh
chatum profeta acxni malacpuhudnilh Dios:
“Aquit nacmastay quilhtamacu camaknicalh
Xmaputzuayind borregos y putum borregos
natatakahuanikoy.” 28 Pero acxni aquit
naclacastacuanan nac calinin pulh nacamparay
nac Galilea laqui antd natanoklhachdhu.

29 Pedro hudnilh:

—Masqui putum catatzalamakan, aquit ni cac-
tiakxtekmakan.

30 Pero Jesus huanilh:

—Xlicana cuaniydn pi eé tzisni acxni nia tasay
nahuan xlimaktiy puyu, huix huanitatd nahuan
maktutu pini quilakapasa.

31Pero x14 chiné huanipa:

—Masqui na acxtum xquintamaknicanti, pero
ni cactihua pini clakapasan.

Y xamakapitzin discipulos huak chuna
tahuanilh.

Jesus an kalhtahuakaniy Dios nac Getsemant
(Mateo 26.36-46; Lucas 22.39-46)

32 Acxni tachalh nac aktum caquihuin huanican
Getsemani, Jesus chiné cahudanilh xdiscipulos:

—Uu catahuilakétit lihuan ucamaj kalhtahua-
kaniy Dios.

33 Xman hud catdalh Pedro, Santiago y Juan
alacatunu calelh. Antd caj xamaktum tzuculh
liakatiyun y lilipuhudn tu xdmaj akspulay. 34Y
chiné cahuanilh:

—Luu xlicana cmaklhcatziy aktum talipuhudn
nac quinacu, lampara camaj niy. Uu catahuilatit
pero ni calhtatatit.

35 Jesus alh tzinu antani tlak lakamadkat, tatzo-
kostalh nac catiyatni, huanilh Dios para tlan ni
xmdxquilh tapatin huantu xdmaj lakchdn. 36Y
chiné kalhtahuakanilh Dios:

—Quintlat Dios, huix huak tlan catuhua tla-
huaya, pus para huix lacasquina ni caquimaxqui
eé tapatin, pero ni calalh huantu aquit clacasquin
sinoque hua calalh mintapaxuhudn.

37 Taspitpd antani xtahuildnalh xtamakalh-
tahuakén pero xlacan putum xtalhtatamanalh.
Chiné huanilh Pedro:

—SimOn, ¢lacu pilhtatapat? ¢Lacu pinilaylacata-
yani canacaj aktum hora talhtata? 38 Skdlalh cata-
huilatit y cakalhtahuakanitit Dios laqui ni natatla-
jiyatit acxni nacatzaksacanatit. Pus masqui milis-
tacnican luu xlicana akstitum lipindtit xtalaca-
pastacni, mintiyatlihuacan ni tayaniy porque ni
kalhiy litlihueke.

39 Jesus ampa kalhtahuakaniy Dios y chuna-
litim quilixakatlilh cumu la xapulh. 40 Acalistan
ampa antanixtahuildnalh xdiscipulos pero xlacan
xtalhtatamanampd porque niajlay xtalacatayaniy
xlakastapucan talhtata. Y acxni tzuculh caxa-
katliy Jesus, xlacan ni xtacatziy lacu natakalhtinan.
41 X1a ampaj kalhtahuakaniy Dios xlimaktutu, y
acxni quitaspitli chiné cahudnilh:

—¢Pichunacu lhtatapatit y jaxpatit? Niaj chuna
catlahuatit porque aya lakchanit quilhtamacu la
naquimacamastacan aquit Xatalacsacni Chixcu
nac xmacancan huanti quintasitziniy. 42 Lalihudn
cataquitit porque aya mima huanti naquimaca-
mastay.

Jestus chilencdn
(Mateo 26.47-56; Lucas 22.47-53; Juan 18.2-11)

43 Jesus =xchuhuinamajci acxni taldkchilh
lhuhua cristianos hua xcapulanitilhay xdiscipulo
huanican Judas Iscariote. Catuhua xtalimin,
huinti xlimin espada, makapitzin ya quihui.
Umakolh lacchixcuhuin hua xtamalakachanit
Xanapuxcun cura, xahua xmakalhtahuakenacan
judios y lakkolutzinni huanti xtamapeksinan.
44 Judas huanti macamastalh xcahuaninit lacu
natalilakapasa laqui natalén:

—Huanti quit naclacatzuca hua cachipatit y
calipitit.

45 Acxni lakchalh, laktalacatzuhuilh y chiné
hudnilh:

—Uu clakmimadn, makalhtahuakena.

Lanchund huanikolh lacatzucli. 46Y makapitzin
tachipalh Jesus laqui natalén cumu la chatum
tachin.

47 Chatum xdiscipulo xtat maxtulh xespada y
cactinilh xtakén chatum xtasacuacan huanti xta-
malakachanit xanapuxcun cura. 48Jesus cahua-
nilh amakolh lacchixcuhuin:

—¢Tacu xpalacata huixinin tanitatit quilachi-
payahu cumu la chatum kalhand y hasta lita-
nitatit espada xahua quihui? 49 Chali chali
aquit antd xquilaucxilhahu acxni xaccamakalh-
chuhuiniy cristianos, pero necxni xquilachiléhu;
perojuerza hua chuna quilitaxtulh xlacata nakan-
taxtuy huantu tatzoknit nac likalhtahuaka tu amaj
quiakspulay.

50 Y putum xdiscipulos tatzalamékalh, sacstu
taakxtekyahualh Jesus. 51 Pero chatum xdiscipulo
cstalanima antani xlaclemaca Jesus nac puma-
peksin; acxni ucxilhca na xamacalh chipacan.
52 Chipanica clhdkat, pero cumu caj xamactum caj
la sabana, huata x1a tapuxtulh clhakat y xalhtan-
tala tzalalh.

Xanapuxcun cura tamakalhapaliy Jestis
(Mateo 26.57-68; Lucas 22.54-55, 63-71; Juan
18.12-14, 19-24)

53-54 Huata Pedro na tistalanilh tlak tzinu laka-
makat hasta lichdncalh Jesus nac xpumapeksincan
cura y anta xla tamakxtekli antani xtahuildnalh
policias y tzaculh cataskon. Putum xXanapuxcun
cura xahua lakkolutzinni huak tatamacxtimilh
xahua xmakalhtahuakenacdan judios. Caj lipuntzu
liminca Jesus nac xlacatin xapuxcu cura.

55 Makapitzin xanapuxcun cura xahua
huanti xalactalipahu mapeksinanin tzuculh
talacputzay lacu tlan natamakniy Jesus, pero
nitu tamaclanilh huantu nataliyahuay. 56 Masqui
makapitzin cristianos catuhua tzuculh tahuan
huantu xtaliyahuay pero acalistdn xtzucuparay
talalimaaklhuhuiy porque ni acxtum xtalicatziy
huantu xtaaksaninamdanalh. 57 Y makapitzin
tatayalh, chiné taliakskahuinalh:

58 —Aquinin ckaxmatnitdhu pi chiné hud tama
chixcu: “Aquit naclactlahuay eé xpusiculan Dios
huantu tacaxtlahuanit lacchixcuhuin pero caj xli-
aktutu quilhtamacu aquit nactlahuay aktum pero
atzinu xatlan nixachuna huantu tlahuanit lac-
chixcuhuin.”

59 Pero nipara chund acxtum xtalicatziy huantu
xtaliaksaninamadanalh y nitu xtamatlantiy huantu
xtaliyahuamadnalh.

60 Acxni tdyalh huanti luu xapuxcu cura, chiné
huanilh Jesus:

—¢Lacu pi nitu catikalhtinanti? ¢Pi ni kaxpatpat
lata ticu taliyahuamdan umakolh lacchixcuhuin?

61 Jests nitu kalhtinalh, caj xman cacs tayalh.
Pero ama xapuxcu cura amaktum kalhasquimpa
y huénilh:

—¢Pixlicana huix Cristo huanti Xkahuasa Dios?

62Jesus hudnilh:

—Xlicana aquit Cristo. Y namin quilhtamacu
acxni huixinin naucxilhatit la aquit Xatalacsacni
Chixcu cuilachd nahuan nac xpaxtun Dios, y
nachuna la aquit cmimaparachd nahudn nac
xlacni puclhni.

63 Amda xapuxcu cura xtitli clhdkat laqui putum
nacatzican pi sitzilh, y cahuanilh xcompaifieros:

—¢TUcuajya testigos tilacasquindhu? ¢4 Caj xpa-
lacata xtachuhuin eé chixcu talalacataquinit Dios,
aya kaxpattit. ¢Tucunatlahuaniydhu, huixininlac-
puhuanatit?

Xlihuak huanti anta xtahuildnalh takalhtinalh:

—iMejor camaknicalh!

65 Makapitzin tzuculh talacachujmaniy, talila-
kachilh mactum lhakat, talakakaxilh y chiné tzu-
culh tahuaniy:

—Camalakchipini, ;ticu lakakaxin?

Lanchund tatlahuakolh camacamaxquicalh
policias y xlacan nachuna tzuculh talakakaxiy.

Pedro ni litayay para lakapasa Jestis
(Mateo 26.69-75; Lucas 22.56-62; Juan 18.15-18,
25-29)

66 Antani xcataskoma Pedro makapitzi policias
chilh chatum csquitihuina xapuxcu cura. 67 Acxni
Ucxilhli pi antd cskoma, cacs lacacacnilh y chiné
hudnilh:

—Huix na xtalapulaya Jesus xalac Nazaret.

68 Pedro ni litdyalh y kdlhtilh:

—Ni aquit, ni clakapasa tamda chixcu huanti
huix huanipat.

Taxtulh nac quilhtin antani lactanucan acxni-
tiyd tasalh tantum puyu. 69 Ama squitihuina cacs
lacaucxilhpa Pedro y tzuculh cahuaniy huanti
anta xtalayanalh:

—Xlicana hud eé chixcu na xtamakalhtahuakén
Jesus.

70 Pedro ni litayapa para cana lakapasa, y caj
lipuntza amakolh policias huanti antd xtahuila-
nalh lacatzu tzuculh tahuaniy:

—Xlicana huix na xtalapulaya Jesus porque
huix xalac Galilea, caj hua tuncan mintachuhuin
tlan lilakapascana.

71 Pedro tzuculh liaklhuhuatnén y chiné cahua-
nilh:

—Te Dios ni clakapasa aquit tama chixcu, y
hasta ni ccatziy ticu lichuhuinampatit.

72 Acxni kaxmatli pi tdsalh xlimaktiy puyu x1a
lacapastacli huantu xuaninit Jesus: “Acxni nia
tasay nahudn xlimaktiy puyu huix pimpat huana
maktutu pi ni quilakapasa.” Pedro luu xlicana
lipghua acxni lacapastackolh pi xlicana kantax-
tulh huantu xuaninit Jesus y tzuculh tasay.

15

Pilato makalhapaliy Jesus
(Mateo 27.1-2, 11-14; Lucas 23.1-5; Juan
18.28-38)

1 Acxni xkakakolh amad tzisni tatamacxtumipa
xanapuxcun cura chu xmakalhtahuakenacan
judios xahua lakkolutzinni, y tachin talelh
Jests nac xlacatin mapeksina Pilato. 2 Xla
makalhapalilh Jesus y kalhasquilh:

—¢Pixlicana huix xreycan judios?

Jesus kalhtilh:

—Xlicana huantu quilhuampat porque aquit xli-
cana rey —huanilh.

3'Y huanti xtasitziniy catuhud tzuculh taliya-
huay taaksanin. 4 Pilato tayalh y hudnilh Jesus:

—¢Lacu pinitu catikalhtinanti? ¢Pi ni kaxpata pi
catuhua taliyahuaman umakolh lacchixcuhuin?

> Pero Jesus nitu kalhtinalh y hud xlacata niaj
catzilh Pilato ticu nakalhasquin.

Pilato limapeksindn camaknicalh Jests
(Mateo 27.15-31; Lucas 23.13-25; Juan 18.38-
19.16)

6 Acxni xlakchdn xapaxcua taakspuntzalin xlis-
maninit Pilato xmakxtéka chatum tachin porque
chunda xtalisquiniy putum lacchixcuhuin. 7Y
nac pulachin xtanuma chatum tachin xuanican
Barrabas chu xcompafieros huanti xtamalacatzu-
quinit tasitzi nac xcachiquincan y lhuhua cris-
tianos xtamakninit. & Y caj lipuntzu tachilh
lhuhua cristianos, tzaculh tasquiniy Pilato xlacata
nacamakxtekniy chatum tachin cumu la xtalis-
maninit. 9 Pero Pilato cakalhasquilh:

—¢Pi lacasquinatit huixinin cacmakxtekli xr-
eycan judios?

10 Porque Pilato xcatziy pi caj xtaquiclhcatzan
Xanapuxcun cura por eso xtalimacamaxquinit.
11 Pero xanapuxcun cura lalihuan tzuculh tama-
kalhchuhuiniy cristianos laqui mejor catasquilh
xlacata camakxtékca Barrabas. 12 Pilato cakalhas-
quimpa:

—¢Y tucu lacasquinatit nactlahuaniy ama
chixcu huanti huixinin huaniyatit xreycan judios?

13 Xliputum cristianos tzuculh taquilhan:

—iCapekextokohuaca nac cruz!

14 pilato cahuanipa:

—¢Pero tlcu nitlan tlahuanit?

Pero xlacan caj tzucupaj taquilhan:

—iCapekextokohuacacalh nac cruz!

15 Cumu Pilato ni xlacasquin ticu nasitziniy
pus hua limakxtekli Barrabas y mapeksinalh xla-
cata nakesnokcan Jesus, acalistdn camacamax-

quilh tropa laqui xlacan natapekextokohuacay
nac cruz.

16 Amakolh tropa tédlelh calakudn pero cxpu-
lacni xpumapeksin Pilato antanicu putum tropa
xtatamacxtuminit. 17 Xlacdn tamalakxtulh clhakat
Jesusy tamalhakelh mactum xapustapuhua lhakat
cumu la xla rey, y taacuililh nac xakxaka aktum
corona xla Ihtucun. 18Y tzuculh tamatasiy:

—iCanecxnicahud calatamalh xreycan judios!

19 Tzuculh taliaksnokmiy kantum lasasa y tala-
cachujmanilh, talakataquilhputalh y tatatzokos-
tanilh xtachuna cumu la tlahuacan nac xlacatin
chatum rey. 20 Acxni talikamanankolh, tamaldk-
xtulh ama xapustapuhua lhakat y hua tamalha-
kelh huantu luu clhdkat Jesus. Acalistan tatamac-
xtulh nac quilhtin y talelh antani napekextoko-
huacacan nac cruz.

Jesus pekextokohuacacdn nac cruz
(Mateo 27.32-44; Lucas 23.26-43; Juan 19.17-27)
21 Chatum chixcu xalac Cirene xuanican Simoén
xlakahuasan xcahuanican Alejandro y Rufo, xla
Xquitaspitma nac xcatuhuan y antd xtitaxtuma
antani xtalayanalh tropa acxni tachipapaxtokli
makapitzin tropa y akchu tamalénilh xcruz Jesus.
22 Anta 1éncalh Jesus nac aktum kestin xuanican
Golgota. Eé tachuhuin huamputun: Cxacldcut
Nin. 23 Acxni antd lichdncalh Jesus, maxquicalh
nahuay cuchu huantu xlakmacancanit licuchu

laqui ni namaklhcatziy huanican mirra. Xla caj
makalhuanicalh y ni hualh.

24-25 Camaknajatza hora xuanit acxni pekexto-
kohuacacalh nac cruz. Amakolh tropajni tzu-
culh talimacan suerte clhakat Jesus laqui xaticu
nalakchdn. 26 Nac xacpun cruz xtokohuacacalh
pitzu paklhat antd xuan tucu xpalacata xlimak-
nicanit, y nac paklhat chiné xtatzoknit: “Hua eé
chixcu xreycan judios.” 27Y na anta xcapekextoko-
huacacanit chatiy kalhananin, chatum xpekstacat
Jesus y chatum xpekxuqui. 28 Pus chunad likantax-
tulh huantu xtatzoktahuilanit nac likalhtahuaka
lata tu xdmaj paxtoka Cristo: “Cumu la chatum
kalhana limaxtucalh.”

29 Catihua ti anta xtatitaxtuy mari xtalikalhka-
manan, xtatalacalhcata y chiné xtahuaniy:

—iChinchu cumu huana pi nalactlahuaya lanca
quimpusiculancdn y caj liaktutu quilhtamacu
nayahuaya tunu atzinu xatldn! 30 ;Tucu chu lani?
¢Lacu pi nilay chu tactaya nac cruz y calakmaxtu-
canti mecstu?

31 Makapitzin xanapuxcun cura xahua xma-
kalhtahuakenacan judios, nachuna xtalikalhka-
mandn, chiné xtahudn:

—iChinchu cumu tlan camapacsalh atunu cris-
tianos pus chu calakmaxtucalh sacstu! 32 Para x1a
xlicana hua Cristo osuchi xreycan judios sacstu
catactalh nac cruz xlacata naliucxilhdhu y chuna
chu nacanajlaniyahu.

Amakolh kalhananin nachuna xtalikalhka-
manan.

Jests niy nac cruz
(Mateo 27.45-56; Lucas 23.44-49; Juan 19.28-30)

33 Am4 quilhtamacu, max cumu luu tastinut xu-
anit, acxni chunatd lata capucsuankolh nac ama
pulataman y hasta camaktutu hora xalac cako-
tanun acu caxkakapd. 34Y na luu acxnitiya chu
ama hora Jesus luu palha chiné catasalh:

—Eloi, Eloi, ¢lama sabactani? —eé tachuhuin
huamputun: “Papa Dios, ¢tucu xlacata quiliak-
xtekmakanita eé quilhtamacu?”

35 Makapitzin lacchixcuhuin huanti anta xtala-
yanalh takaxmatli y chiné tzuculh talahuaniy:

—iJo! Cakaxpattit, tasanima profeta Elias.

36 Chatum tokosun alh lilupa xaxcuta vinagre
caj la panamac y maakanulh nac kantum lasasa
quihui, litamacayahualh laqui nahuay Jesus. Y
chiné cahuanilh makapitzin:

—~Calakelh para namin mactiy profeta Elias.

37 Amaktum luu palha tasalh Jesus y aya tuncan
nilh. 38 Acxni nilh Jesus ama lanca lhakat xlilakat-
lapanancan nac lanca pusiculan xalac Jerusalén
pumakatiy hua lata sacstu talacxtitli tzucucha
talhmdan hasta tutzd. 39 Chatum capitdn romano
anta xlaya lacatzu antani xuaca Jesus, xla huak
kaxmatli lacu chuhuinalh y ucxilhli acxni nilh. X1a
chiné hua:

—Xlicana, eé chixcu Xkahuasa Dios xuanit.

40Y antd na caj makat xtalacamiydnalh maka-
pitzin lacchajan, na antd xlaya Maria Magda-
lena, Maria xtzi Santiago xataju y José, xahua
Salomé. 41 Umakdglh lacchajan xtastalanitlahuanit
Jesus acan canihud xan, y xlacan xtamaktayanit

acxni xlamachd nac Galilea. Xahua anta xtaya-
nalh amakapitzin lhuhua lacchajan huanti lac-
xXtum xtataminit Jesus nac Jerusalén.

Jesus macnucdn
(Mateo 27.57-61; Lucas 23.50-56; Juan 19.38-42)

42 Acxni xkotanuyd ama ahuatiya quilhtamacu
acan tlan scujcan porque xtamakotanin quilhta-
macu acxni putum judios xtajaxa, 43 milh chatum
talipahu chixcu huanti na xmaktapeksiy nac xpu-
mapeksincan judios nac Jerusalén xuanican José
xla xalac Arimatea. Eé tlan chixcu xuanit, xlipa-
huan Dios y xkalhkalhima acxni Dios nalimin lak-
taxtut. José kalhilh licamama y tanulh nac xpuma-
peksin Pilato, huanilh xlacata camaxquilh quilh-
tamacu nadn mactiy xtiyatlihua Jesus. 44 Pilato
cacslacahua acxni catzilh piaya xninit Jesus y tasa-
nilh capitan xlacata nakalhasquin para xlicana
aya xninit. 45 Acxni hudnilh capitan pi xlicana
aya xninit x1a maxquilh talacasquin José xlacata
calelh xtiyatlihua Jesus. 46 José tamdhualh mac-
tum sabana y alh mactiy nac cruz xtiyatlihua Jesus,
hua lipumaksuitli, y acalistan macnulh nac aktum
tahuaxni huantu aya xuaxcanit nac xlacan sipi y
lihuana lilakatalalh aktum lanca chihuix antani
xlactanucan. 47 Maria Magdalena y Maria xtzi José
xlacan taucxilhli antani macnucalh.

16

Jesus lacastacuandn calinin
(Mateo 28.1-10; Lucas 24.1-12; Juan 20.1-10)

1 Titaxtukolh sdbado acxni niti cscuja, y acxni
tzisualh huatiyd amda quilhtamacu, Maria Mag-
dalena, Maria xtzi José y Santiago, xahua Sa-
lomé, xlacan tdalh tatamahuay xalacudn perfumes
laqui nataan talitlahuapuxtuy xtiyatlihua Jesus.
2 Lichali domingo luu lacatzisa tatadquilh y tdalh
antani xmacnucanit Jesus cajcu xtaxtumachi chi-
chini. 3 Sacstucan chiné xtalahuanitilhay:

—¢Ticu chu namatakenuy cahua ama lanca chi-
huix huantu lacahuilicanit ama lhucu?

4 Pero acxni tdchalh taucxilhli pi tama lanca
chihuix huantu xlilakatalacanit nac lhucu aya
xmatakenucanit. 5 Tatdnulh tzinu nac xpulacni
lhucu y antad taucxilhli pi xui chatum kahuasa,
pero luu snapapa xlhdkat y pulhman huantu clha-
kanit, xlacan luu lan tapecualh. 6 Pero xla chiné
cahuanilh:

—Ni capecudntit. Huixinin putzayatit Jesus
xalac Nazaret huanti pekextokohuacacalh nac
cruz. Pero xla aya lacastacudnalh nac calinin.
Masquiluu caucxilhtit ut niti antani xtaramicanit.
7 Xahuachi capitittd y cacahuanipitit xdiscipulos
xahua Pedro xlacata pi nacapulaniydn naan ama
nac Galilea y antd naucxilhapitit porque chuna
ticahuanin.

8 Amakolh lacchajan xtapecuacan tzuculh talh-
pipiy; lalihudn tataxtulh y tokosun taalh. Pero
niti tuncan talitachuhuinalh huantu xtaucxilhnit
porque xtapecuaxnimanalh.

Jesus tasiyuniy Maria Magdalena
(Juan 20.11-18)

9 Acxni nia cxkakakoy amda quilhtamacu
domingo Jesus xlacastacuananittd nac calinin;
pero pulh Maria Magdalena tasiyunilh laqui
xl4 naucxilha pi lama xastacnd. Huda eé puscat
huanti xtamacxtuninit kalhatujun xespiritu
akskahuini. 10 Acxni x1& ucxilhli Jesus xla
caldkalh amakolh =xcompafieros Jesus huanti
makas quilhtamacu xtatalatapulinit y cahuanilh
lacu xucxilhnit, xlacan xtalipuhuamaéanalh
y Xxtatasaxnimdnalh. 11 Pero acxni xlacdn
cahuanicalh pi Jesus xlacastacuananit y xlama
Xastacna, ni tacanajlalh.

Jesus catasiyuniy chatiy xtamakalhtahuakén

(Lucas 24.13-35)

12 Caj lipuntzu na catasiyunilh chatiylitum
xtamakalhtahuakén xlacdn xtaydnalh nac tiji
xtaamanalh nac aktum cachiquin; catasiyunilh
laqui nataucxilha pi xlama xastacnd. 13 Acxni
taucxilhkolh, xlacan lalihudn tataspitli y taalh
talitachuhuindn xamakapitzin discipulos pi
xlicana xlacastacuananit. Pero xlacan nipara
chuna tacanajlalh.

Ama tascujut huantu natamakantaxtiy apos-

toles
(Mateo 28.16-20; Lucas 24.36-49; Juan 20.19-23)

14 Y acalistan litum Jesus catasiyunilh pacs
kalhacahuitu xdiscipulos laqui natacanajlay pi
xlicana lama xastacna. Xlacan xtahuildnalh nac
mesa xtahuayamanalh; x1a calacaquilhnilh tzinu
porque luu ni xtacanajlaputun para xlicana xlama
xastacna, porque caj taliaklhuhuatnalh acxni xli-
chuhuinancanit pi xlacastacuananit. 15 Acalistan

acxni xlacan lacatum xtatamacxtuminit chiné
cahuanilh:

—Capitit xlihuak cachiquin huantu
tahuildnalh  xlicalanca  caquilhtamacu vy
cacalimakalhchuhuinitit xlihuak cristianos
eé quintachuhuin huantu mastay laktaxtut.
16 Huanti naquintalipahuan y natataakmunuy
natalakmaxtuy xlistacnicdn, pero huanti ni
naquilipahuan pus dmaj malaktzankey xlistacni
nac xlacatin Dios acxni nacamaxokonican huantu
tatitlahuanit. 17 Y xlacata natacatziy pi Dios
lama nac milatamatcan makapitzin huanti
naquintalipahudn nacamaxquican litlihueke
xlacata tlan natamapacsay huanti camakatlajanit
xespiritu akskahuini y tlan natalichuhuindn
tipakatzi tachuhuin huantu xlacdn nia
xtacatziy. 18 Hasta tlan natachipay luhua y nitu
caticatlahuanilh, y para tdcu natahuay huantu
kalhiy veneno nitu catitalilanilh, y caj xmacan
tlan natalimapacsay tatatlanin.

Jesus an nac akapun
(Lucas 24.50-53)

19 La chund catachuhuinankolh Quimpu-
chinacan Jesus tzuculh tatalhmaniy y alh nac
akapun antani huilacha Dios. 20 Y acalistan
amakolh xtamakalhtahuakén tatacaxli y taalh
antani tahuildnalh lactzu cachiquin, tzuculh
tamakalhchuhuiniy cristianos  xtachuhuin
Cristo huantu mastay laktaxtut. Y cumu Dios
xcamaktayama xlacdn xtatlahuay lhuhua
laclanca licacnit tascuyjut laqui chuna nacatzican

pi Dios xlama nac xlatamatcan y xlicana
xtalichuhuinamanalh xtalacapastacni.

